
MINUTI

Il-Minuti tal-Laqgħa Nru 23, li saret fl-1 ta’ Diċembru 2025, ġew ikkonfermati.

IĊ-CHAIRPERSON (Onor. Ian Borg, Deputat Prim Ministru u Ministru għall-Affarijiet Barranin u t-Turiżmu): Ġejt mistoqsi jekk hawnx oġġezzjoni minn xi Membru tal-Kumitat sabiex id-dokumenti li ġew ippreżentati lill-Kumitat fl-aħħar laqgħa jkunu ppubblikati fuq il-website. Jidher li m’hawnx oġġezzjonijiet, u allura jistgħu jiġu ppubblikati. 

Peress li l-Ministru Clifton Grima għadu ma wasalx, ngħaddu mal-ewwel għat-tielet item fuq l-aġenda.

AĠĠORNAMENT MILL-KAP EŻEKUTTIV TAL-AWTORITÀ TAL-ARTIJIET DWAR IR-RAKKOMANDAZZJONIJIET LI GĦAMEL IL-KUMITAT F’LAQGĦA NRU 22 WARA LI DDISKUTA L-KUNDIZZJONIJET APPLIKABBLI GĦAT-TRASFERIMENT TA’ PROPRJETÀ LIL FORTINA DEVELOPMENTS LTD

IĊ-CHAIRPERSON:  Preżenti hawn il-Kap Eżekuttiv tal-Awtorità tal-Artijiet, is-Sur Robert Vella, kif ukoll l-Awditur Ġenerali, is-Sur Charles Deguara, id-Deputat Awditur Ġenerali, is-Sur Noel Camilleri, is-Sur Keith Mercieca, Assistent Awditur Ġenerali, u xi membri oħrajn mill-pubbliku. 

L-Onor. Darren Carabott.

ONOR. DARREN CARABOTT: Mr Chairman, ridt sempliċement nagħmel komunika lil dan il-Kumitat, għax fl-aħħar mill-aħħar jien qiegħed fuq dan il-Kumitat fil-vesti tiegħi ta’ Chairman tal-Kumitat Permanenti dwar il-Kontijiet Pubbliċi (PAC), kif fil-fatt joħroġ mill-Istanding Orders. Ninforma lill-Kumitat li fl-aħħar laqgħa tal-PAC bdiet investigazzjoni dwar ir-Rapport tal-Awditur Ġenerali fuq is-suġġett, liema rapport wassal għal dan il-proċess quddiem dan il-Kumitat. Nerġa’ ngħid, kif għedt fl-aħħar laqgħa tal-Kumitat, li dawn huma żewġ kumitati distinti, b’mansjonijiet u funzjonijiet differenti, però tajjeb li kumitat iżomm lill-ieħor aġġornat. Allura ħassejt l-obbligu li nikkomunika lil dan il-Kumitat biex jiġi vverbalizzat fil-Minuti li nbeda wkoll dak l-inkarigu quddiem il-PAC.  

IĊ-CHAIRPERSON: Jien m’għandix dubju li anke l-istess kumitati jkunu qegħdin isegwu l-ħidma rispettiva li tkun qiegħda ssir f’kumitati oħra. 

Ngħaddi issa biex nistieden lis-Sur Robert Vella sabiex, jekk jogħġbu, jersaq madwar il-mejda u jgħidilna jekk hemmx aġġornamenti jew le. 

IS-SUR ROBERT VELLA (Kap Eżekuttiv tal-Awtorità tal-Artijiet): Nirringrazzjak, Mr Chairman.  Fl-aħħar laqgħa l-Awtorità tal-Artijiet kienet ippreżentat rapport preliminari, kif mitlub minn dan il-Kumitat, liema rapport kien iffoka fuq il-valutazzjoni li kienet saret minn Grant Thornton (GT). Dakinhar il-Kumitat kien wera x-xewqa li jkun hemm rapport ftit iktar dettaljat, u llum se nippreżenta rapport fuq żewġ valutazzjonijiet. Jien se niġbed il-konklużjonijiet dwar dan ir-rapport, l-istess bħall-aħħar darba, jiġifieri m’iniex se niffoka fuqu għax id-darba l-oħra tkellimna fit-tul fuqu. Ovvjament jekk ikun hemm xi domandi nirrispondihom. 

IĊ-CHAIRPERSON: Jekk se titkellem fuq xi rapport, jista’ ikollna kopja mill-ewwel ħalli nkunu nistgħu nsegwuk, jekk jogħġbok?

IS-SUR ROBERT VELLA: Iva, mela le, għandi l-kopji hawn. 

IĊ-CHAIRPERSON: Tajjeb, tista’ tkompli bid-diskors tiegħek. 

IS-SUR ROBERT VELLA: Kif kont qed ngħid, dan ir-rapport, li qed jiġi mqassam lill-Kumitat, qed jiffoka primarjament fuq iż-żewġ rapporti kif kien talab dan il-Kumitat lill-Awtorità tal-Artijiet. Fl-introductory note li hemm f’paġna 2 qiegħed nirriproduċi r-rakkomandazzjonijiet ta’ dan il-Kumitat fejn f’rakkomandazzjoni nru 4 hemm li minkejja li l-istimi addizzjonali teknikament ma jiswewx għall-fini tal-artikolu 79 ta’ Kap. 573,  dan il-Kumitat xorta waħda jħoss li l-Awtorità tal-Artijiet għandha tagħti widen minnufih għall-kontenut tal-istimi addizzjonali u tirrapporta lura lil dan il-Kumitat. U llum dak huwa li se nagħmlu eżattament, jiġifieri qegħdin nippreżentaw rapport fuq iż-żewġ stimi, dik ta’ GT u dik ta’ Forward Architects, li ġew imqabbda mill-Uffiċċju tal-Awditur Ġenerali. Imbagħad ngħaddi wkoll biex fl-aħħar nagħti timeline għall-ħames rakkomandazzjoni fejn dan il-Kumitat talab lill-Awtorità tal-Artijiet tikkunsidra rievalwazzjoni skont Kap. 573. 

Dwar dawn ir-rakkomandazzjonijiet, l-Awtorità ipproċediet biex tieħu dawn l-azzjonijiet:

Ikkummissjonat survey tal-Fortina Development site kif inhi llum, għax s’issa kull rapport li sar ma kienx sar fuq survey. Kienu ttieħdu l-pjanti li kien hemm annessi mal-kuntratti, però kif hemm imniżżel fl-aħħar rapport tal-periti Forward Architects, instabu xi diskrepanzi, liema diskrepanzi jirriżultaw bejn base maps li jkunu ta’ snin differenti. Illum il-ġurnata l-base map li hemm hija accurate, kważi biżżejjed biex lanqas biss tagħmel survey, però biex inkunu ċerti mija fil-mija qabbadna surveyor, ovvjament bil-kollaborazzjoni tas-sidien li ħallewh jidħol fis-site, għax hija site privata. Is-surveyor għamel survey, kemm min-naħa ta’ barra kif ukoll min-naħa ta’ ġewwa, u fl-aħħar tar-rapport nurikom ir-riżultat li ħareġ minn dan is-survey. Jiġifieri dik hija l-ewwel azzjoni li ħadna. 

Ikkummissjonajna wkoll rapport minn ditta ta’ avukati indipendenti biex nieħdu legal assistance fuq il-commissioning tal-valutazzjoni ġdida li talabna dan il-Kumitat. Din għamilniha għax hawnhekk qegħdin nitkellmu fuq tliet kuntratti, u hemm ħafna diverġenzi fl-opinjonijiet dwar liema kundizzjonijiet għandhom jinxtraw, jew jekk għandhomx jinxtraw kundizzjonijiet. Allura għedna li qabel inqabbdu t-tliet periti biex jagħmlu valutazzjoni ġdida, tajjeb li jkollna rapport li jindikalna liema varjazzjonijiet għandhom jittieħdu. Din stajna ddeċidejniha aħna, però għażilna din ir-rotta biex ikun hemm rapport indipendenti minn kulħadd. 

Ikkuntattjajna wkoll lit-tliet periti...

ONOR. EDWARD ZAMMIT LEWIS: Meta qed tgħid varjazzjonijiet, qed tirriferi għall-waivers?

IS-SUR ROBERT VELLA: Iva, qed nirriferi għall-waivers ta’ kundizzjonijiet.

ONOR. EDWARD ZAMMIT LEWIS: Kollox sew. Għax varjazzjonijiet tista’...

IS-SUR ROBERT VELLA: Eventwalment il-kuntratt li sar, pereżempju, fl-2019 kien a deal of variation jiġifieri neħħa dawk il-kundizzjonijiet. Għalhekk semmejt il-kelma “varjazzjonijiet”, imma nista’ ngħid waivers. 

Ikkuntattjajna wkoll lit-tliet periti li qalulna li lesti jagħmlu valutazzjoni ġdida, biss l-ewwel jixtiequ jaraw l-assignment, u bir-raġun. 

Bdejna proċeduri ta’ procurement biex nottjenu s-servizzi ta’ firm ta’ accountants, biex jassistu lill-periti, għax artikolu 79(2) tal-Government Lands Act jgħid li jekk il-valur ikun jaqbeż l-€400,000, iridu jkunu tliet periti li jagħmlu r-rapport ta’ valutazzjoni, imma għandhom id-dritt jimpjegaw is-servizzi ta’ esperti, għalkemm ma jgħidlekx liema esperti; jistgħu jkunu esperti fil-ġeoloġija, jew kull tip ta’ espert ieħor. Biex inkunu ċerti li l-procurement sar sew, għamilnih aħna. Issa identifikajna firm li lesta li tagħmel dan ix-xogħol, li kienet diffiċli għax kien hemm ħafna li rrifjutaw, u meta nagħtu l-assignment lill-periti se ngħidulhom li din il-firm se tagħtihom l-assistenza, jiġifieri mhux biex tagħmel rapport għal rasha, imma biex tassisti fix-xogħol tal-periti. 

U fl-aħħar għamilna dak li se nippreżentaw illum, u ċjoè assessment tar-rapport ta’ GT u tar-rapport tal-periti Forward Architects, il-periti li qabbad l-Uffiċċju Nazzjonali tal-Verifika (NAO). Kif diġà għedt, rapport preliminari fuq il-GT report kien ġie ppreżentat lil dan il-Kumitat fl-1 ta’ Diċembru 2025. Bl-istess mod dan ir-rapport se jinkludi l-findings tal-Valuations Committee tal-Awtorità tal-Artijiet fuq ir-rapport ta’ GT u fuq ir-rapport ta’ Forward Architects. F’dan l-assessment, li jinsab fl-aħħar tar-rapport li għadni kif għaddejtilkom, niġbdu konklużjonijiet fuq iż-żewġ rapporti, u għandna wkoll summary conclusion kif kien hemm rakkomandat f’rakkomandazzjoni nru 4 ta’ dan il-Kumitat. 

Fl-aħħar nett, fir-rigward ta’ rakkomandazzjoni nru 5 se nagħmlu follow through tagħha billi nikkummissjonaw l-istess tliet periti li għamlu l-valutazzjoni oriġinali, biss, kif diġà għedt, se jkunu assistiti minn independent legal council u independent firm of accountants. 

Se nagħti issa ftit resumè ta’ x’konna għedna fuq ir-rapport ta’ GT, jiġifieri se nasal għall-konklużjonijiet. L-osservazzjonijiet tagħna għamilnihom f’serje ta’ domandi fil-format li qegħdin taraw, jiġifieri hemm in-numru tad-domanda, id-domanda  nnifisha, ir-rispons min-naħa ta’ GT u l-osservazzjonijiet tal-Kumitat. 
ONOR. EDWARD ZAMMIT LEWIS:  Id-domandi minn fejn tkun ġibthom? Minn fejn estrapolajthom?

IS-SUR ROBERT VELLA: Qed tirriferi għalfejn hemm, pereżempju, 1, 2...?

ONOR. EDWARD ZAMMIT LEWIS: Qed nirriferi għall-ewwel kolonna.

IS-SUR ROBERT VELLA: Meta dan il-Kumitat tana kopja tar-rapport ta’ GT l-ewwel m’għamilna kien li studjajnih fil-Kumitat tal-Valutazzjonijiet tal-Awtorità u rajna x’domandi jistgħu jqumu minn dan ir-rapport, kif nagħmlu fuq kull valutazzjoni li tasal. Jiġifieri din hija...

ONOR. DARREN CARABOTT: Imma r-rapport ta’ GT diġà kien għandkom. 

IS-SUR ROBERT VELLA: Ir-rapport ta’ GT tahulna l-Kumitat l-ewwel darba. 

ONOR. STANLEY ZAMMIT: Dak kien ir-rapport li qatt ma ħareġ, jew ħareġ wara.

ONOR. DARREN CARABOTT:  Ma kienx ġie sottomess lill-Parlament.

IS-SUR ROBERT VELLA: Fil-files tagħna qatt ma kien.  Meta talabuli l-Awditur Ġenerali kien staqsieni jekk kienx fil-files, u jien għedtlu li ma kienx fil-files. Deher l-ewwel darba fil-files tagħna meta ġie sottomess...

IĊ-CHAIRPERSON:  Fil-fatt lill-Awditur Ġenerali tahulhom ir-rappreżentant ta’ Grant Thornton.

IS-SUR ROBERT VELLA: Eżatt. U bir-rispett kollu, I cannot vouch li hu l-istess ħaġa li ġiet ippreżentata erba’ snin qabel, għax jien qatt ma kelli fil-file. M’għandi l-ebda raġuni niddubita, imma dik hi l-istorja. 

Id-domandi għamilnihom aħna wara li rajna dan ir-rapport. Jekk niftakar tajjeb, kien hemm serje ta’ 25 domanda u stennejna risposta ta’ GT, tal-konsulenti li kienu għamlu dan ir-rapport. Erġajna rajnihom u ħriġna bil-konklużjonijiet tagħna.  Jekk tħarsu lejn paġna 6 tar-rapport taraw li hemm id-domanda tagħna, ir-risposta tagħhom u l-osservazzjonijiet tal-kumitat tal-valutazzjonijiet. Bħala osservazzjonijiet, primarjament rajna li d-data teknika – li din id-darba tawhielna għax ma kenitx fir-rapport... Meta aħna nitolbu valutazzjoni mingħand il-periti – u din qiegħda mniżżla fil-liġi wkoll – tkun tinkludi comparative analysis, u jridu jagħtuna l-lista kollha tal-comparatives li jkunu għażlu ħalli nkunu nistgħu nivverifikawha. Fir-rapport ta’ GT ma kenitx qiegħda hemm u aħna tlabnihielhom u tawhielna, kemm tar-retail u tal-uffiċini, kif ukoll tar-residential. Meta għamilna l-assessment ta’ dawn il-valuri kollha sibna technical faults, li jekk tindirizzahom, iċ-ċifri li mbagħad tpoġġi bħala valur medju, inaqqsu l-valur ta’ €18-il miljun, li kien ir-riżultat ta’ dan ir-rapport, b’€7 miljun.  Dwar dan, l-aħħar darba kont tajt rendikont. L-iktar ħaġa li sibna, u għadna s’issa m’għandniex risposta għaliha, kienet kif is-sit tal-hotel, li kienet proprjetà tal-Gvern, għax issa fdew iċ-ċens u ġiet freehold tagħhom għalkemm baqa’ l-kundizzjonijiet... Dan is-sit kien fih madwar nofs tomna fejn setgħet tinbena hotel u n-nofs l-ieħor ma jistax jinbena, imma jista’ jkun hemm amenities għal pools, ġnien, eċċ. Din il-biċċa hija mingħajr veduti, għax il-biċċa tal-veduti kienet freehold għandhom mill-1960s;  l-ewwel kien xtraha min bena l-hotel imbagħad xtrawha huma meta xtraw il-hotel. Però l-kumplessità tagħha kien fiha tomna, nofsha tinbena u nofsha le. Hekk kienu l-kundizzjonijiet.  Bil-planning laws tal-lum tista’ tinbena bi 13-il sular, jiġifieri 565 metru kwadru bi 13-il sular, u l-bqija, li huma madwar nofs tomna oħra, ftit iktar minn 600 metru kwadru, jintużaw bħala amenities tal-hotel. Il-valur li ta r-rapport ta’ GT fuq din il-biċċa art kien ta’ €880,000 u meta tlabna spjegazzjoni ġiet spjegazzjoni li aħna m’aċċettajniex, u r-raġuni hija sempliċi. Aħna fittixna adverts tal-2019 u sibna li, pereżempju, il-prezz average ta’ flat mingħajr veduta f’Tas-Sliema, huwa ta’ bejn €300,000 u €400,000. Jiġifieri site ta’ tomna li fuqha tista’ tinbena hotel ta’ 13-il sular kienet tiswa l-prezz ta’ żewġ appartamenti? Dik aħna għandna question mark kbira fuqha, u r-raġuni hi li bil-metodoloġija li ntużat, u li tintuża s-soltu, ir-rapport ried joħroġ bil-valur ta’ x’hemm illum, bil-kundizzjonijiet tal-lum, joħroġ bil-valur ta’ x’se tibni, jiġifieri tneħħi l-conditions x’jibqagħlek bħala valur, li se jogħla żgur, u tagħmel wieħed minus l-ieħor. Jekk inti tagħmel €19-il miljun minus it-€880,000, bilfors li se joħroġlok riżultat ta’ €18-il miljun.  Aħna rajna teknikament li jekk issir sew il-comparative analysis bi ftit tweaking ta’ dawk iċ-ċifri – u se nispjegalkom kif – il-valur jinżel għal €7 miljun. Pereżempju, il-valur li ngħata ta’ €830,000...  (Interruzzjonijiet) F’paġna 38 hemm annex 1.4 li fih il-calculations li jirriferu għall-osservazzjonijiet tal-Awtorità, u s-summary tagħhom qiegħda fir-raba’ faċċata tal-annex. 

ONOR. STANLEY ZAMMIT:  Jiġifieri inti qed tgħid – u din il-biċċa tal-loġika naħseb li qed nifhimha u qed naqbel magħha – li biex tkun taf it-tneħħija ta’ dawn il-kundizzjonijiet kemm jiġu jiswew, trid tara l-valur tal-proprjetà mingħajr il-kundizzjonijiet less il-valur tal-proprjetà bil-kundizzjonijiet. 

IS-SUR ROBERT VELLA: Eżatt. 

ONOR. STANLEY ZAMMIT: Allura għaliex m’intix taqbel ma’ dawn it-€830,000? €800,000 huwa dak li qegħdin jistmaw huma bil-kundizzjonijiet. 

IS-SUR ROBERT VELLA: Eżatt. 

ONOR. STANLEY ZAMMIT: Allura definitely iridu jkunu inqas. Imma inti qisek qed tgħid illi dawn huma wisq inqas.

IS-SUR ROBERT VELLA: Ħalli nerġa’ nagħmel il-comparison.

ONOR. STANLEY ZAMMIT: Għax inti qed tikkompara ma’ appartamenti, meta fil-fatt qed tgħid li...

IS-SUR ROBERT VELLA: Ma’ żewġ appartamenti, fis-sens biex nagħti eżempju ta’ x’valur kien hemm fl-2019. Jien ma nista’ nara qatt li tomna ġo Tas-Sliema, b’veduti u mingħajr  veduti, li fuqha tinbena hotel ta’ 13-il sular bl-amenities b’kollox, li l-footprint tagħha jkun ta’ 500 square metres, tkun għall-prezz ta’ €800,000. 

ONOR. STANLEY ZAMMIT: Hawnhekk hawn nota li...

IS-SUR ROBERT VELLA: Dan kien fl-2019, meta kulħadd kien qed ifittex site biex jibni hotel minħabba li kienet ħarġet il-policy ta’ żewġ sulari aktar fuq il-hotels. Ma ninsewx li f’dak il-perjodu, is-sites biex jinbnew hotels, boutique hotels, eċċ., kienu at a premium għax stajt tibni żewġ sulari aktar. Issa hemmhekk il-height limitation, plus iż-żewġ sulari, plus il-penthouse hija ta’ 13-il sular mingħajr il-floor area ratio. 

ONOR. STANLEY ZAMMIT:  X’kienu dawk il-kundizzjonijiet li tneħħew?  Ħalli nkunu nistgħu nifhmu aħjar.

IS-SUR ROBERT VELLA: Ħalli niġbdilkom l-attenzjoni għal annex 3.1, fejn hemm pjanta li hija bbażata fuq is-survey li għamilna riċentement.  Kif qegħdin taraw, din hija l-pjanta ta’ x’hemm illum. Il-parti l-ħamra immarkata “1A” inxtrat bl-ewwel kuntratt tal-1991, il-parti immarkata “3A” u “3B” inxtraw bil-kuntratt tal-1996, u l-parti l-ħadra nxtrat bil-kuntratt tal-2000. Il-conditions biex jinbena l-kumpless tal-lum iridu jitneħħew minn fuq il-parti l-ħamra, li kellha condition li tista’ tinbena hotel biss, u l-parti l-vjola hija bla condition, ma tistax tinbena. Jiġifieri meta tiġi biex tivvalutahom... (Interruzzjonijiet)   Iva, ta’ 1A u 3A. Jien ftit colour blind ukoll, jiġifieri naf li vjola għax niftakar li hija vjola. Il-1A u 3A u fejn hemm miktub “private property”, li kienet il-hotel oriġinali, huwa fejn inbena l-maġġoranza tal-kumpless illum. Imbagħad hemm il-parti l-ħadra li mbagħad nitkellmu fuqha. Primarjament, il-conditions li ġew ivvalutati... Min-naħa tal-periti ġiet ivvalutata site 1A biss, u dak huwa ċar... 

ONOR. DARREN CARABOTT: Fir-rapport inizjali li abbażi tiegħu ġiet approvata r-riżoluzzjoni parlamentari. 

IS-SUR ROBERT VELLA: Dik 100%.  Iddikjarata min-naħa tagħhom ukoll.  U l-parti 3A kienet inbiegħet biex jinbnew l-amenities, fosthom il-ġnien, il-pools, eċċ., imma ma jistax isir bini. Flimkien, dawn jagħmlu kważi tomna. Jekk teħodhom kif kienu bil-conditions, fuq il-1A stajt tibni 13-il sular Hotel, imma bla veduti fuq il-baħar għax iħarsu fuq Tignè, u fuq it-3A ma stajt tibni xejn. Dik is-site ta’ tomna, li fuqha jista’ jinbena dak li għadni kif semmejt, ġiet ivvalutata €830,000. Hemmhekk għandna punt, mhux ta’ dubju, imma għandna diffikultà. 

ONOR. DARREN CARABOTT: Fuq it-3A x’restrizzjonijiet qed tgħid li hemm?

IS-SUR ROBERT VELLA: Skont il-kuntratt, 3A ma tistax tinbena. Mela l-konklużjoni fuq ir-rapport ta’ GT hija li mingħajr din il-kwestjoni biss, jiġifieri jekk naċċettaw it-€800,000 valur ta’ dawn iż-żewġ sites, xorta jibqa’ li hemm żbalji tekniċi.  Aħna sibna adverts tal-2019, u  bid-desktop study li għamlu n-nies tagħna, li huma esperti fil-valutazzjonijiet, il-valur niżel b’aktar minn €7 miljun, u dan biss bid-differenzi żgħar minħabba l-ammont ta’ square meterage qawwi li hemm. Jiġifieri kieku l-valutazzjoni ta’ €18-il miljun ta’ GT tiġi għandna llum, anke magħmula minn tliet periti, niġbdulhom l-attenzjoni għal dak kollu li qed ngħid issa dwar żbalji tekniċi li hemm, speċjalment fuq din iċ-ċifra  tal-valur tal-art biex tinbena hotel, u qabel jiġu lura u jikkonvinċuna ma naċċettawhiex. Imma dak iż-żmien ma kienx hemm din is-sistema. 

IĊ-CHAIRPERSON: Lanqas tista’, għax trid titlaq mill-premessa li ma saritx minn tliet periti.

IS-SUR ROBERT VELLA: Hekk hu. Jien qed ngħid illi kieku kkummissjonajniha aħna u ġiet mingħand tliet periti assistiti minn accountant, konna ngħadduha mill-għarbiel li tgħaddi llum, u dawn l-affarijiet li qamu llum, kienu jqumu dakinhar.  Imma dak iż-żmien ma kienx hemm l-għarbiel li hemm illum, u ma kienx hemm il-proċess ta’ verifika li ngħadduha minnu llum. 

ONOR. DAVID AGIUS:  Imma matul iż-żmien li sar dan kollu, dan li qed tgħid inti mkien ma ġie diskuss fil-Lands Authority? 

IS-SUR ROBERT VELLA: Il-proċess ta’ verifika li hemm illum ma kienx jeżisti. Jien ma kontx hemmhekk dak iż-żmien, jiġifieri...

ONOR. DAVID AGIUS: Imma m’hemmx Minuti ta’ kif ġiet diskussa?

IS-SUR ROBERT VELLA: Marret għand il-Board of Governors.

ONOR. DAVID AGIUS: U hemm Minuti dwar dak li ġie diskuss?

IS-SUR ROBERT VELLA: Ma niftakarx bl-amment, imma...

IĊ-CHAIRPERSON: Dan id-dokument ma marx għand...

IS-SUR ROBERT VELLA: Onor. Agius, inti qed tirriferi għar-rapport ta’ GT? 

ONOR. DAVID AGIUS: M’iniex qed nirriferi għar-rapport ta’ GT, imma għal dan ir-raġunament  tiegħek.

IĊ-CHAIRPERSON: Kif trid tagħmel analiżi ta’ xi ħaġa li ma kenitx għad-dispożizzjoni...?
IS-SUR ROBERT VELLA: Le, dwar dan ir-rapport qatt ma kien hemm analiżi. 

ONOR. DAVID AGIUS:  Qed naqblu.

ONOR. DARREN CARABOTT:  Sur Vella, inti għedt li l-ewwel darba li rajt ir-rapport ta’ GT kien through r-riżoluzzjoni...

IS-SUR ROBERT VELLA: No. L-ewwel darba li ġie uffiċjalment għand l-Awtorità kien mingħand dan il-Kumitat.

ONOR. DARREN CARABOTT: Però GT ġew inkarigati mil-Lands Authority. 

IS-SUR ROBERT VELLA: Mill-Board of Governors tal-Lands Authority.

ONOR. DARREN CARABOTT: Jiġifieri inti qed tgħid li l-inkarigu sar, però GT qatt ma ġew lura għand il-Lands Authority. 

IS-SUR ROBERT VELLA: Jekk jogħġbok staqsi lilhom.  Jien li nista’ ngħidek hu li qatt ma daħal fil-file. 

ONOR. DARREN CARABOTT: It’s a two party way. F’dan il-każ il-Lands Authority kienet il-klijenta ta’ GT. Jekk jien nordna kċina mingħand mastrudaxxa, il-mastrudaxxa jrid jiġini lura bi kċina, għax jien inkun qabbadtu biex jagħmilhieli. Issa f’dan il-każ il-Lands Authority inkarigat lill-GT biex tħejji valutazzjoni.

IĊ-CHAIRPERSON: Fir-Rapport tal-Awditur Ġenerali hemm imniżżel li meta ssejjaħ ir-rappreżentant tal-GT quddiemhom, hu spjegalhom li għamel il-laqgħa waħdu maċ-Chairman tal-Lands Authority, u ċ-Chairman kellu d-dokument. 

ONOR. DARREN CARABOTT:  Jiena dak li qed ngħid. Iċ-Chairman huwa rappreżentant tal-Lands Authority, ma marx għand l-Awditur Ġenerali fil-kompetenza tiegħu personali.

IĊ-CHAIRPERSON: Iva, hekk hu. 

ONOR. DARREN CARABOTT: Jiġifieri meta jien staqsejt lill-Lands Authority meta kien l-ewwel darba li ratu... Għax ovvjament GT ġew lura.

IS-SUR ROBERT VELLA: Jiena ma nistax...
ONOR. DARREN CARABOTT: Iva, imma hemm element ta’ kontinwità. Jien nifhem li mhux inti personalment, fil-vesti tiegħek, kont hemmhekk, però fil-kariga tiegħek fl-aħħar mill-aħħar hemm kontinwità;  hija l-istess entità.

IS-SUR ROBERT VELLA: Imma lanqas il-bord ma kellu, għax iċ-Chairman kien iddikjara mal-bord li ma rċevihx.

ONOR. DARREN CARABOTT: Imma dak imbagħad...

IS-SUR ROBERT VELLA: Dak qiegħed fir-rapport tal-Awditur u fil-Minuti tal-bord. 

IĊ-CHAIRPERSON: Din kienet id-diskussjoni tal-ewwel seduta. Hawnhekk issa qegħdin naraw jekk din l-istima kenitx tajba. L-Awditur Ġenerali, għalkemm ikkummissjona stima oħra, isemmiha diversi drabi. Ma jidhirlix li rajt ċerti kummenti f’dan is-sens. Pereżempju, l-Awditur Ġenerali jsemmi jekk hux tajjeb li din l-art, li qiegħda kważi max-Xatt ta’ Tas-Sliema, ġiet stmata €800,000, għax ħaddieħor qed jistmaha €12-il miljun.

ONOR. DARREN CARABOTT: Naħseb li dik id-domanda jrid jirrispondiha l-NAO mhux...

IĊ-CHAIRPERSON: Jien qed nistaqsi jekk kitibx. Qed nagħmel mistoqsija, u jekk irid, l-Awditur Ġenerali jista’ jersaq ‘il quddiem u jitkellem. Ma nafx l-NAO x’jaħsbu mill-kritika, li ċertament kulmin qiegħed isegwina jgħid li tagħmel sens. Naħseb li jekk tomna art ġo Tas-Sliema, bil-permess għal 13-il sular, tinbigħ €800,000 ħafna nies jgħidulna “let’s go for it”. L-Onor. Agius hawnhekk qed jgħid li dażgur li ma tagħmilx sens, però safrattant dan kien bażi kruċjali anke tar-Rapport tal-Awditur Ġenerali. L-Awditur Ġenerali x’jaħseb fuq dan? 

IS-SUR CHARLES DEGUARA (Awditur Ġenerali):  Mhuwiex fir-remit tagħna.

IĊ-CHAIRPERSON:  Le, mhux mhux fir-remit tagħkom! Imma lanqas tista’ tibbaża fuqha, u allura mortu għal tal-Forward Architects. (Interruzzjonijiet) Imbagħad jiddeċiedu n-nies jekk aħniex ġusti. Tistgħu tersqu ‘l quddiem u tgħidu li tridu. Għandkom xi kummenti dwar din l-analiżi fuq ir-rapport ta’ GT, li issa hija konklussiva, qabel ngħaddu għal dik ta’ Forward Architects?
IS-SUR KEITH MERCIECA: Naħseb l-aħjar persuni biex jirrispondu...

ONOR. STANLEY ZAMMIT: Ippermettili ftit, jekk jogħġbok.  Mr Chairman, inti qed tgħid li hija konklussiva, imma fil-fatt mhijiex konklussiva, għaliex anke fir-rapport tal-Lands Authority qed jingħad li din il-figura ma ġietx spjegata, jiġifieri għadha an open question min-naħa ta’ GT. 

IS-SUR ROBERT VELLA: Ġiet spjegata, però aħna m’aċċettajniex l-ispjegazzjoni għax dan ħareġ biċ-ċifra ta’ €50 kull metru kwadru bħala floor space. 

IĊ-CHAIRPERSON: Ħalli ngħid x’ridt infisser b”konklussiva”. Dan il-Kumitat talab lil-Lands Authority sabiex tgħaddilna l-ħsebijiet tagħha fuq iż-żewġ stimi. Issa jien qed nifhem li m’għandek xejn xi tgħid iżjed fuq ir-rapport ta’ GT. Ovvjament għandna d-dokument li ġie mgħoddi lilna llum, u se narawh bil-kwiet.

IS-SUR ROBERT VELLA: Il-konklużjonijiet qegħdin f’paġna 21, u nista’ nirrepetihom. L-ewwel nett żgur mhuwiex compliant ma’ Kap. 573 għax mhuwiex magħmul minn tliet periti. 

ONOR. OMAR FARRUGIA (Segretarju Parlamentari għax-Xogħlijiet Pubbliċi): Għar-Rapport ta’ GT qed tgħid?

IS-SUR ROBERT VELLA: Iva.  It-tieni konklużjoni hi li r-risposti mingħand GT skirted around the issue li kienu stmaw  il-hotel value għal €836,0000, u għad m’hemmx  a clear answer fuq id-domanda ta’ kif dik l-art ġiet stmata daqs żewġ appartamenti.  (Interruzzjonijiet) Ma tantx hemm mod kif tweġibha.  

IS-SUR KEITH MERCIECA (Assistent Awditur Ġenerali): Però m’aħniex qed inkunu ġusti lanqas fil-konfront ta’ GT. It-€800,000 li qed jikkwota s-Sur Vella mhuwiex l-ammont tal-valuation ta’ GT.

IĊ-CHAIRPERSON: Hawnhekk nerġa’ nistieden lil min irid jersaq ‘il quddiem biex jiddefendi lilu nnifsu, sabiex jagħmel dan. Però li nippretendu li xi ħadd jaħdem b’mod professjonali  – u din tgħodd għal GT, għalina, għalikom u għal kulħadd – u ma jkunx skrutinizzat, hija xi ħaġa li ma nistax naċċetta. 

IS-SUR CHARLES DEGUARA: Aħna naqblu mal-iskrutinju.

IĊ-CHAIRPERSON: Jien qiegħed nagħmel mistoqsija ċara. Jien dan id-dokument rajtu l-ewwel darba li ġejt quddiemkom, u intom rajtuh ukoll. Il-mistoqsija tiegħi hija jekk dawn il-mistoqsijiet fejn il-Lands Authority qed tiskrutinizza l-istima ta’ GT intom skrutinizzajtuhomx. 

IS-SUR CHARLES DEGUARA: The answer is no. 

IĊ-CHAIRPERSON: Onor. Carabott,  b’risposta għal dik il-mistoqsija...

ONOR. DARREN CARABOTT: Le, se ngħidha on record. Sur President, inti għadek kif għedt, bid-dovut rispett, li rajt l-ewwel darba ir-rapport ta’ GT meta mort quddiem l-Awditur Ġenerali.

IĊ-CHAIRPERSON: Iva, u kkonfermajt kemm-il darba...

ONOR. DARREN CARABOTT: Fir-Rapport tal-Awditur Ġenerali... 

IĊ-CHAIRPERSON: Mhux veru. Qed tigdeb.

ONOR. DARREN CARABOTT: Fir-Rapport tal-Awditur Ġenerali hemm miktub li inti ma tafx meta rċevejtu. Hekk hemm miktub fir-Rapport tal-Awditur Ġenerali, li ma tafx jekk kienx qabel ir-riżoluzzjoni jew wara. 

IĊ-CHAIRPERSON: Qalha diġà l-Awditur Ġenerali għall-ispin li tajtu fl-ewwel sigħat. Sur Deguara, qed nistaqsik quddiem l-Onor. Carabott, jekk tistax tikkonferma jiena meta rajtu l-ewwel darba. 

IS-SUR CHARLES DEGUARA: Su due piedi, jien għandi amment li inti fil-bidu għedtilna li ma kontx taf jekk hux... Imbagħad wara kont kategoriku... (Interruzzjonijiet)  Le, għedtilna qabel. Jien hekk nafha. 

ONOR. DARREN CARABOTT:  Fl-ewwel istanza x’kien qal? (Interruzzjonijiet) Imma mbagħad biddilt il-verżjoni.

IS-SUR CHARLES DEGUARA: Ma nafx. Fl-ewwel istanza... (Interruzzjonijiet)  Jien hekk qed ngħid.

ONOR. DARREN CARABOTT: Jien hekk qed ngħid u issa reġa’ biddilha wkoll. 

IS-SUR CHARLES DEGUARA: Jien hekk qed ngħid, il-verità. In the first instance...

ONOR. DARREN CARABOTT: Qed naqblu. 

IĊ-CHAIRPERSON: Fuq ġurament, u anke s-Sur...  Ma semmejniex ismijiet. Jiġifieri qallek ċar u tond li ppreżentaha liċ-Chairman u liċ-Chief of Staff, is-Sur Schembri.

IS-SUR CHARLES DEGUARA: Hekk hu. 

IĊ-CHAIRPERSON: Apparti minn hekk, ma kienet qatt fil-file tal-Lands Authority. U l-Onor. Agius l-istess. Tista’ twieġeb il-mistoqsija tiegħi, jekk jogħġbok? Jiġifieri meta intom ġejtu ppreżentati b’dan ir-rapport ta’ GT, li nerġa’ ngħid ma kienx a konoxxenza tiegħi, ma kienx a konoxxenza tal-Onor. Agius, ma kienx a konoxxenza tal-Kabinett, ma kienx a konoxxenza tal-Parlament...  Intom, meta tlabtuh ġabilkom kopja tiegħu, u sa dakinhar kien ta kopja liċ-Chairman tal-Lands Authority biss. Dawn il-mistoqsijiet u din l-analiżi li għamel is-Sur Robert Vella  intom għamiltuha? 

IS-SUR CHARLES DEGUARA: M’għamilnihiex, għax fl-opinjoni tiegħi... 

IĊ-CHAIRPERSON: Jiġifieri ħadtuh b’vanġelu.

IS-SUR CHARLES DEGUARA: Mhux għax ħadnih b’vanġelu, imma għax ma kienx ir-remit tagħna. L-iskop tal-audit tagħna kien il-Lands Authority mhux Grant Thornton. Grant Thornton tqabbdet mill-Bord tal-Lands Authority. Jiġifieri aħna...

ONOR. DAVID AGIUS: U tħallset mill-Gvern u r-rapport kien moħbi.

IS-SUR CHARLES DEGUARA: Fit-terms of reference, li qegħdin fil-bidu tar-rapport, jidher ċar li ma kienx fir-remit tagħna li neżaminaw ix-xogħol ta’ konsulent imqabbad mill-bord stess.   Jekk tħarsu lejn it-terms of reference li hemm fil-bidu tar-rapport taraw li mhijiex...
IĊ-CHAIRPERSON: Imbagħad hemmhekk intom għażiltu li tmorru għal professjonisti oħrajn u tagħmlu l-istima tagħkom. Naqblu?

IS-SUR CHARLES DEGUARA: Hekk hu. 

IĊ-CHAIRPERSON: Hawn iktar mistoqsijiet fuq ta’ Grant Thornton qabel ngħaddu għat-tieni parti ta’ dan ir-rapport?

L-Onor. Darren Carabott.

ONOR. DARREN CARABOTT: Naħseb li s-Sur Mercieca xtaq li jkompli bil-kjarifika li kien qed jagħmel fuq it-€800,000, għax qabel qtajnielu l-kelma, però qabel nixtieq nippreċiża dak li kont qed ngħid jien. Nagħmel referenza għal punt 29 li hemm f’paġna 16 tar-Rapport tal-Awditur Ġenerali, fejn jingħad hekk: 

“In further testimony to the NAO on the matter, the Minister stated that he was uncertain as to when he became aware of the audit firm’s valuation, whether this awareness arose from discussions with the Chair BoG Lands Authority immediately following receipt of the correspondence or after the debate in Parliament in July 2019. According to the Minister, on learning of the audit firm’s valuation, he sought clarification from the Chair BoG Lands Authority.”.

Mela ma jistax ikun li ndunajt bih quddiem l-Awditur Ġenerali jekk staqsejt lill-BoG...

IĊ-CHAIRPERSON: Jien diġà spjegajtlek f’risposta għal mistoqsija parlamentari...

ONOR. DARREN CARABOTT: Ministru, jekk jogħġbok, ippermettili nkompli għax għadni ma lestejtx. Kont se nkompli naqra l-paragrafu għax għadu mhux lest.

IĊ-CHAIRPERSON: Int għamilt din il-mistoqsija parlamentari fil-Plenarja...

ONOR. DARREN CARABOTT: U inti rrispondejt.

IĊ-CHAIRPERSON: Għax hekk ftehemtu fil-Grupp Parlamentari, li għandkom tingħaqdu  ma’ din il-linja.

ONOR. DARREN CARABOTT: Le.
IĊ-CHAIRPERSON: Iva, għax għandkom... Jien tajtek ir-risposta...

ONOR. DARREN CARABOTT: Mhu veru xejn.

ONOR. DAVID AGIUS: Mhu veru xejn.

IĊ-CHAIRPERSON: Onor. Carabott, tajtek ir-risposta fil-plenarja u se nerġa’ nagħtihielek hawnhekk. Hemmhekk “aware” qed tirreferi għal meta l-Lands Authority kkummissjonat ir-rapport mhux għal meta jien rajt ir-rapport. Ir-rapport jien qatt ma rajtu. 

ONOR. DARREN CARABOTT:  Hawnhekk hawn “aware of the audit firm’s valuation”.

IĊ-CHAIRPERSON: Nirreferik... 

ONOR. DARREN CARABOTT: Jien qed naqra mir-Rapport tal-Awditur Ġenerali. Issa lil min se nemmen?  Lilek jew lill-Awditur Ġenerali?  Dak li qed nistaqsi.

IĊ-CHAIRPERSON: Le, imma aware of the valuation, mhux mir-rapport finali, jiġifieri meta jien sirt naf li l-Lands Authority iddeċiedew li jqabbdu lil GT biex tagħmel dan l-istudju.

ONOR. DARREN CARABOTT: Allura xi kjarifika tlabt?

IĊ-CHAIRPERSON: X’jiġifieri xi kjarifika tlabt?

ONOR. DARREN CARABOTT: Fir-rapport hawn li “According to the Minister, on learning of the audit firm’s valuation, he sought clarification from the Chair BoG Lands Authority.” Xi kjarifika tlabt jekk ma kontx taf b’din il-valuation? Kulma kont taf bih inti kienet il-komunika. Allura xi kjarifika tlabt?

IĊ-CHAIRPERSON: Jien ovvjament irrid nara...

ONOR. DARREN CARABOTT: Għandek ir-rapport hawnhekk.

IĊ-CHAIRPERSON: Nirreferik għar-risposta li tajtek ġewwa l-Plenarja. 

ONOR. DARREN CARABOTT: Inti tlabt kjarifika. Xi kjarifika tlabt?
IĊ-CHAIRPERSON: ...għax il-BoG lanqas kien qiegħed jimxi mal-liġi meta talab lil GT jagħmlu valuation.

ONOR. DARREN CARABOTT: Dak huwa fatt magħruf.

IĊ-CHAIRPERSON: U l-Onor. Ryan Callus qal li l-valuation ta’ GT mhux se jagħti kasha, għax kienet qiegħda titqabbad biex traħħas fuq tat-tliet periti. Dik kienet iċ-ċirkostanza dak iż-żmien. Din diġà tajt spjega fil-plenarja dwarha. 

ONOR. EDWARD ZAMMIT LEWIS: Onor. Carabott, imma inti qrajt biċċa minn punt 29. 

ONOR. DARREN CARABOTT: Għax ma ħallinix inlesti. Kont se nkompli naqrah.  Fil-fatt dan ikompli jgħid hekk: 

“The Minister stated that the Chair informed him that the report had been commissioned to determine whether a further valuation was required, that it was flawed, that it was to be disregarded, that it had not been received,…”.

IĊ-CHAIRPERSON: Illum se nibda nagħtih raġun lill-Imħallef Emeritu, Alla jagħtih il-ġenna, għax naħseb li kien fih ħafna aspetti flawed dan ir-rapport! 

ONOR. DARREN CARABOTT: Ħa nkompli:

“...and that the Authority...”...

IĊ-CHAIRPERSON: Naħseb li jekk ikun hemm biċċa art bħal dik bi €800,000 ikollna kju minn hawn sal-qorti biex jixtruha!  (Interruzzjonijiet)

ONOR. DAVID AGIUS: Kollegi, naħseb li qegħdin skorretti nitkellmu fuq persuni li huma neqsin minn din il-ħajja...

ONOR. EDWARD ZAMMIT LEWIS: Fuq ir-rapport qed nitkellmu.

IĊ-CHAIRPERSON: Anzi qiegħed nagħtih raġun.

ONOR. DAVID AGIUS: La tagħtih raġun, u lanqas... (Interruzzjonijiet)

ONOR. OMAR FARRUGIA: Dik qajjimha sieħbek, il-kollega tiegħek.

IĊ-CHAIRPERSON: Mela tikkwotawh kif tridu, imbagħad tgħidu għax ġie nieqes!

ONOR. DAVID AGIUS: Lanqas jien ma semmejtu u kelli għalfejn insemmih!

ONOR. DARREN CARABOTT: Kont qed naqra mir-rapport u waqqaftuni.  Ħalli naqra l-aħħar biċċa:

“The NAO observed that the claims that the report was defective and that it had not been received were contradictory.”. 

Dak li qal l-Awditur Ġenerali.

ONOR. EDWARD ZAMMIT LEWIS: Onorevoli, qed jgħid “it was to be disregarded”.  Għax mhijiex skont il-liġi.

ONOR. DARREN CARABOTT: Fil-paragrafu fejn ta xhieda Ministru.  Hemmhekk daħlet dik.

ONOR. EDWARD ZAMMIT LEWIS: Għax mhijiex skont il-Liġi.

IĊ-CHAIRPERSON: Ippermettuli ftit. Din il-mistoqsija għamilhieli tliet xhur ilu l-Onor. Carabott, u għalija dan m’hu xejn ħlief telf ta’ ħin prezzjuż għax ma jixtiequx ikomplu jisimgħu l-analiżi dettaljata li qed tagħmel il-Lands Authority, li qiegħda tkompli tinforma lil dan il-Kumitat u lill-poplu Malti u Għawdxi x’kienu r-rapporti li fuqhom ħaddieħor, jew intom, ippretendejtu li nibbażaw id-deċiżjonijiet tagħna. Sur Vella, kompli għaddej bl-ispjegazzjoni tiegħek, għax hawnhekk immexxi jien, meta tmur quddiem il-PAC imexxi l-Onor. Carabott.

ONOR. EDWARD ZAMMIT LEWIS: Skużani, Onor. Carabott. Erbat ijiem ilu, fil-PAC is-Sur Deguara qallek quddiem wiċċek li l-politiċi li kienu jokkupaw pożizzjoni fl-Eżekuttiv ma kienu involuti fl-ebda stadju tal-proċess. Dik naħseb li nsejt tgħidha.

IĊ-CHAIRPERSON: Onor. Zammit Lewis, dak qed jaħli l-ħin ta’ dan il-Kumitat. 

ONOR. DARREN CARABOTT: Sur President, jien għandi domanda oħra għas-Sur Vella, jekk ma jimpurtax.
IĊ-CHAIRPERSON: Din hija l-aħħar domanda li se nippermetti. Wara jkompli s-Sur Vella u fil-kas id-domandi jsiru fl-aħħar. 

ONOR. DARREN CARABOTT: Kien hemm il-punt ta’ kjarifika tas-Sur Mercieca tat-€800,000.

IĊ-CHAIRPERSON: Bil-qalb kollha, jista’ jagħmlu wkoll.

IS-SUR KEITH MERCIECA: Jien inħossni ftit skomdu li qed nikkwotaw figuri mingħajr kuntest, għax ma jkunux qed jirrappreżentaw ir-realtà tas-sitwazzjoni. Li nikkwotaw biss €800,000 bla kuntest ma naħsibx li qed nagħmlu ġustizzja...

IĊ-CHAIRPERSON: X’inhu l-kuntest li m’aħniex qed nifhmu, jekk jogħġbok?

IS-SUR KEITH MERCIECA: Li fl-aħħar mill-aħħar il-valutazzjoni ta’ Grant Thornton kienet ta’ €18-il miljun, li huwa ammont li jirrifletti sew il-kundizzjonjiet, meta tqis dak il-valur ma’ valuations oħrajn li saru... (Interruzzjonijiet)

IĊ-CHAIRPERSON: Ħu paċenzja, Onor. Agius, hawnhekk jien iċ-Chair, 

ONOR. DAVID AGIUS: Imma mhux twaqqfu milli jitkellem!

IĊ-CHAIRPERSON: Jekk jogħġbok, Onor. Agius, inti ma tgħidx lili kif nippresjedi. 

ONOR. DAVID AGIUS: Dażgur li ngħidlek!

IĊ-CHAIRPERSON: Inti tgħidli!?

ONOR. DAVID AGIUS: Dażgur li ngħidlek. Mela meta jkollok lil xi ħadd jitkellem tidħol fuqu?

IĊ-CHAIRPERSON: Mela meta inti tkun qiegħed fil-Plenarja jien niġi ngħidlek kif tippresjedi? 

ONOR. DAVID AGIUS: Mela jien qatt xi darba dħalt fuq xi ħadd jitkellem? X’affarijiet dawn! Tħallatx l-affarijiet! 

ONOR. EDWARD ZAMMIT LEWIS: Onor. Agius...

ONOR. DAVID AGIUS: Għidli. 

ONOR. EDWARD ZAMMIT LEWIS: Iva, se ngħidlek. Bħala Deputy Speaker naħseb li taf li hemm ruling li kien ingħata mill-Ispeaker fiż-żmien meta Tonio Fenech kien jippresjedi l-PAC, u kont inwaqqfu jien, kif qed tagħmel inti...

IĊ-CHAIRPERSON: Ma kontx bravu mela!

ONOR. EDWARD ZAMMIT LEWIS: ...u  l-Onor. Anġlu Farrugia, fir-ruling tiegħu kien qal li  ċ-Chairman jiddetta l-proċedura.

ONOR. DAVID AGIUS: Imma rigward proċedura, mhux meta jkun qed jitkellem! (Interruzzjonijiet)

IĊ-CHAIRPERSON: Itfu l-microphones kollha. Kompli, Sur Mercieca.

IS-SUR KEITH MERCIECA: Il-punt għamiltu, u ċjoè li trid tqis it-€800,000 li qed jikkwota s-Sur Vella fil-kuntest sħiħ tiegħu. Ma tistax taqbad figura waħda, għax dik il-figura tista’ tkun li ma tagħmilx sens għax l-art ma tiswiex €800,000. Imma l-valuation ta’ GT lanqas kienet €800,000.

IĊ-CHAIRPERSON: Imma kif tista’ tinjora l-punt tal-partenza li huwa li f’dik l-istima l-art qed tiġi stmata li tiswa’ €800,000? F’kuntest u mhux, taħseb li tiswa’ €800,000? 

IS-SUR ROBERT VELLA: Issa nirrispondi dwar tal-kuntest.

IĊ-CHAIRPERSON: Jekk jogħġbok, irrispondi dwar dan, imbagħad jagħmel id-domanda l-Onor. Carabott, u wara tlesti l-ispjega.

IS-SUR ROBERT VELLA: Iż-żewġ ċifri kruċjali ta’ dan l-eżerċizzju kienu kemm tiswa' bil-conditions u kemm tiswa’ mingħajr conditions. Mingħajr conditions ġiet ivvalutata madwar €18,900,000, u bil-conditions ġiet ivvalutata €800,000. Il-kuntest qiegħed meta tagħmel wieħed minus l-ieħor. Għalhekk ġiet €18-il miljun.

IĊ-CHAIRPERSON: Kuntest u mhux, serraħ rasek li min qed isegwina, fehemha, għax huma żewġ numri ċari.

IS-SUR ROBERT VELLA: Mhux talli huwa out of context, talli dan huwa l-kuntest kollu.

IĊ-CHAIRPERSON: Grazzi, Sur Vella. Nerġa’ ngħid li bi €800,000 insibu kju ma jispiċċa qatt biex jixtruh is-sit. 

Onor. Carabott, agħmel l-aħħar mistoqsija, ħalli mbagħad ikompli l-preżentazzjoni, imbagħad wara li jlesti nkunu nistgħu nagħmlu mistoqsijiet kemm irridu. 

ONOR. DARREN CARABOTT: Se mmur dritt għall-punt, għax qed neħlu fuq it-€800,000 però jien nixtieq nifhem il-kuntest ġenerali. Kellna tneħħija ta’ restrizzjonijiet fuq medda ta’ art, li dan il-Parlament approva għal madwar €8 miljun.  Korrett?

IS-SUR ROBERT VELLA: €8.1 miljun.

ONOR. DARREN CARABOTT: Kellna valutazzjoni tal-Awditur Ġenerali li kienet ħafna ogħla, madwar €20 miljun. Naqblu?

IS-SUR ROBERT VELLA: €21 miljun.

ONOR. DARREN CARABOTT: Kellna wkoll valutazzjoni ta’ Grant Thornton ta’ madwar €20 miljun. Naqblu?

IS-SUR ROBERT VELLA: €18-il miljun.

ONOR. DARREN CARABOTT: Wara dan l-eżerċizzju, taqbel mal-approssimazzjoni tal-€20 miljun ta’ Grant Thornton u l-Awditur Ġenerali, jew mat-trasferiment tad-€9 miljun?

IĊ-CHAIRPERSON: Spjegalu l-proċess, għax naħseb li l-Onor. Carabott...

ONOR. DARREN CARABOTT: Ċjoè, qed nippruvaw niġġustifikaw it-trasferiment ta’ €9 miljun, jew inkella nemmnu li kien hemm valur ogħla li suppost inġieb għall-poplu?

IĊ-CHAIRPERSON: L-ebda waħda minnhom. Dan il-Kumitat talab lill-Awtorità tal-Artijiet tanalizza l-istimi li fuqhom ibbaża r-rapport tiegħu l-Awditur Ġenerali, għax anke l-Awditur Ġenerali huwa suġġett għall-iskrutinju tal-Parlament u tal-poplu, u s-Sur Vella qed jgħidilna kif huma, bl-aħjar abbilitajiet tagħhom, qed jagħmlu...

ONOR. DARREN CARABOTT: Sur Vella, s’issa kulma smajt hu li mill-€20 miljun naqqast u għedt li  hemm €800,000 li mhux suppost ġew ivvalutati.

IĊ-CHAIRPERSON: Le, m’għandhiex x’taqsam. 

ONOR. DARREN CARABOTT: Ħa jispjegalna. 

IĊ-CHAIRPERSON: Sur Vella, spjega din, imbagħad ibqa’ għaddej bir-rapport kollu li għandek illum. M’iniex se nippermetti li jsiru iżjed mistoqsijiet, għax qed naħlu ħin prezzjuż, u m’aħniex se naslu biex illum tlesti din il-preżentazzjoni.

IS-SUR ROBERT VELLA: Se ngħaddi għall-parti tal-assessment tar-rapport tal-Forward Architects, li ġew impjegati mill-NAO. Niġbdilkom l-attenzjoni għal paġna 59, fejn hemm l-introduzzjoni ta’ din il-parti u hemm tliet images, li għamilnihom proprju biex nagħtu a visual reference ta’ x’ġie vvalutat. F’ta’ fuq nett, Figure 2.1, hemm il-pjanta tas-sit li ġie vvalutat mit-tliet periti. Figure 1.2...

ONOR. STANLEY ZAMMIT: Minn tliet periti tal-Lands Authority.  

IS-SUR ROBERT VELLA: Fl-2017. 

ONOR. DARREN CARABOTT: U li ġiet approvata b’riżoluzzjoni. 

IS-SUR ROBERT VELLA: Iva. 100%. Figure 1.2 hija l-pjanta taż-żewġ siti ivvalutati fir-rapport GT, u figure 1.3 hija l-pjanta tat-tliet siti li l-perit tal-Awditur Ġenerali daħal fil-kuntratti tagħhom. Dawn l-imageries għamilnihom biex inneħħu d-dubju ta’ x’sar fit-tliet rapporti. 

ONOR. STANLEY ZAMMIT: Biex inneħħu iktar dawn id-dubji, liema waħda minnhom hija l-korretta, jiġifieri dak li kellu jsir?

IS-SUR ROBERT VELLA: Dik qed naslu għaliha. Tinsiex li dan l-eżerċizzju...

ONOR. STANLEY ZAMMIT: Bħala area qed nitkellmu.

IS-SUR ROBERT VELLA: Iva. Kif tafu, l-Awtorità tal-Artijiet ġiet imqabbda minn dan il-Kumitat biex tagħmel valutazzjoni ġdida. Jien personalment naf liema waivers ingħataw u x'għandna nivvalutaw, imma qegħdin nitkellmu fuq tliet kuntratti, u jien se nibbaża fuq parir legali indipendenti li se jasal għall-istess konklużjonijiet, però jekk tistaqsini llum ngħidlek li fuq it-tliet siti hemm waivers x’jitħallsu. U eventwalment se nispjega għalxiex. Nista’ ngħid b’mod preliminari li ladarba qabbadt avukat indipendenti biex jagħtini parir, se nistenna l-parir tiegħu. 

Issa se ngħaddilkom kopja tat-timeline li ppreparajna dwar kif se jitlesta dan il-proċess. 

Fir-rigward tal-assessment tar-rapport ta’ Forward Architects ħdimna bl-istess metodoloġija li naħdmu biha s-soltu ma’ kulħadd. Id-dokument li rajna huwa l-valuation li ngħatat minn dan il-Kumitat, għax partijiet minnha huma riprodotti fir-rapport tal-Awditur Ġenerali, però aħna xtaqna r-rapport li rċieva l-Awditur Ġenerali, u fil-fatt għandna l-kopja tiegħu, kif għandu dan il-Kumitat. U l-assessment sar fuq dak ir-rapport. Għamilna serje ta’ domandi li  rċevejna r-risposti għalihom, u aħna għamilna l-osservazzjonijiet tagħna wkoll. Rajna liema siti ħa in consideration ir-rapport ta’ Forward Architects u x-scenarios. Għalkemm din il-valuation saret fl-2024, ħadet in consideration ċifri u valuri tal-2019, jiġifieri rightly so, il-perit ta’ Forward Architects li ffirma r-rapport, ħa valuri tal-2019. U huwa importanti li ngħid dan għax imbagħad fl-aħħar ngħid fejn sejrin minn hawn. Hemm serje ta’ domandi imma jien se mmur fuq dawk in-nuqqasijiet li għandna fir-risposti. 

L-ewwel kumment li nixtieq ngħaddi huwa li filwaqt li meta tlabna r-raw data lil GT fuq ir-rapport tagħhom, dawn tawhielna u allura stajna nagħmlu l-assessment li għamilna fuq ir-rapport tagħhom, il-periti ta’ Forward Architects ma tawhilniex; tlabnilhom din ir-raw data u r-risposti tagħhom qegħdin hemm. 

ONOR. OMAR FARRUGIA: X’kienet tinkludi r-raw data?

IS-SUR ROBERT VELLA: Meta nitolbu raw data aħna nkunu rridu naraw kif waslu għall-valuation. Jekk wieħed jagħmel comparative analysis, pereżempju, fuq valuri ta’ appartamenti fl-2019, tara x’hemm fuq is-suq, tagħmel l-aġġustamenti – jekk għandek riklam fuq gazzetta hemm min jagħmel aġġustament ta’ 10% jew 15% minħabba li l-aġenti jżidu – imbagħad toħloq skeda ta’ valuri. Normalment ittajjar l-ogħla u l-orħos, kif spjegajt id-darba l-oħra, li ngħidulhom l-outliers. Fil-fatt, wieħed mill-failures ta’ GT kienet proprju li ma  tajjrux l-ogħla u l-orħos u allura kellu range enormi u varjetà mill-inqas sal-ogħla li sab. Aħna tlabna għall-excel sheets li ħadmu fuqhom u anke għar-riklami.  Fil-fatt f’paġna 60 tar-rapport hemm id-domanda tagħna, u ċjoè “Are the samples available for review?”, u r-risposta ta’ Forward Architects kienet tgħid hekk:

“As noted in the report, the figures are based on our internal valution records from 2019. In the case of apartments and car spaces, the valuation based on personal records of advertised prices during 2019.

While the links to the advertised apartments still remain in our database, all of the properties referenced have since been sold or had their prices updated to reflect current market trends.”.

Jiġifieri dawn tajruhom mar-records. Qed jgħid li llum ma ssibhomx, u għalhekk ma tawhomlniex. Allura jien ma nistax nagħmel verifika kif għamilt fuq ta’ GT.  Jiġifieri anke kieku din l-istima saret minn tliet periti skond il-liġi, xorta ma kontx naċċettaha għax f’artiklu 79 tal-liġi hemm lista ta’ affarijiet li jridu jiġu sottomessi ma’ kull valutazzjoni, u waħda minnhom hija l-comparisons li jkunu ntużaw. U aħna din m’għandniex; tlabniha u ma tawhilniex. 

ONOR. EDWARD ZAMMIT LEWIS: Ma tawhielkomx għax ma kenitx disponibbli? 

IS-SUR ROBERT VELLA: Ma nafx. Huma qed jgħidu li użaw internal records tagħhom. Oltre minn hekk, meta tlabnihom il-calculations qalulna li “The calculations are available”, però ma tawhomlniex.  Qalulna li “due to the complexity of the various components, they were not carried out using a traditional hand-calculation approach that can be presented in a conventional formula for each section for the site. Instead, we relied extensively on an Excel-based spreadsheet calculation method, which allowed us to handle the multiple variables and interdependencies more accurately and efficiently”.  Jiġifieri dawn qed jgħidulna li mhumiex se jagħtuhomlna għax ma nafux naqraw Excel sheet!?  Jiġifieri anke kieku din il-valutazzjoni kienet legali, li mhijiex, huwa impossibbli biex nagħmel verifika tagħha.

ONOR. DAVID AGIUS: Jiġifieri inti qed tanalizza...

IS-SUR ROBERT VELLA: U ma nistax. 

ONOR. DAVID AGIUS: ...ix-xogħol li l-Awtorità tal-Artijiet kienet talbet lil xi ħadd jagħmel, u qed tivverifika jekk sarx ħażin jew le.

IS-SUR ROBERT VELLA: Le.

ONOR. DAVID AGIUS: Mhux hekk qed tagħmel? 

IĊ-CHAIRPERSON: Qegħdin inġibu l-basics ħżiena.

ONOR. DAVID AGIUS: Le.

IĊ-CHAIRPERSON: Mhux le.  Barra minn hekk aħna ftehemna li mhux se jkun hawn mistoqsijiet qabel tkun lesta l-ispjega. Kompli, Sur Vella.

ONOR. DARREN CARABOTT:  Taf x’qed isir? Qed issir verifika tal-Uffiċċju Nazzjonali tal-Verifika!

IĊ-CHAIRPERSON: Mela!  Għax aħna ddeċidejna...

ONOR. DARREN CARABOTT: Jiġifieri qed noħolqu preċedent li npoġġu taħt il-lenti x-xogħol tal-Awditur Ġenerali. Dak li qed nagħmlu.

IĊ-CHAIRPERSON: Mela l-Awditur Ġenerali jew xi ħadd f’dan il-pajjiż huwa ‘l fuq mill-poplu? Il-poplu għandu jkun jaf, għax aħna rridu...

ONOR. DARREN CARABOTT: Ħa ngħidha on record li aħna għandna fiduċja sħiħa fl-Uffiċċju Nazzjonali tal-Verifika.

IĊ-CHAIRPERSON:  Taf li l-Awditur Ġenerali huwa uffiċjal tal-Parlament. 

ONOR. DARREN CARABOTT: Dik hi d-differenza bejn l-Oppożizzjoni u l-Gvern. L-Oppożizzjoni għandha rispett sħiħ lejn l-indipendenza u l-awtonomija tal-Uffiċċju Nazzjonali tal-Verifika. 

IĊ-CHAIRPERSON: Kompli, Sur Vella, għax qed itellef ix-xogħol.  X’ħin tmur fil-kumitat tiegħu isma’ l-ordnijiet tiegħu, imma hawnhekk immexxi jien.

ONOR. OMAR FARRUGIA: Iġġib għajnejk wara widnejk b’dawn l-istatements!

ONOR. DARREN CARABOTT: Veru.  Għandek raġun. 

ONOR. OMAR FARRUGIA: Dażgur li għandi raġun.  Inkredibbli!

ONOR. DARREN CARABOTT: Qed nippruvaw inwaqqgħu l-valur tar-rapport tal-Awditur Ġenerali! 

IĊ-CHAIRPERSON: Ħa ndur lejn il-kollegi tiegħi.  L-Onor. Agius qiegħed hawnhekk primarjament għax hawn items oħra fuq l-aġenda llum, imma l-Onor. Carabott huwa Membru ta’ dan il-Kumitat u jaf sewwa x’għedna fl-ewwel laqgħa. U din tkompli tikkonferma li din l-analiżi tal-Awtorità tal-Artijiet mhijiex togħġob lill-Oppożizzjoni. 

ONOR. DARREN CARABOTT: Jiġifieri issa ma nistax nirribatti?

IĊ-CHAIRPERSON: Tista’ tagħmel dan bil-qalb kollha.

ONOR. DARREN CARABOTT: Grazzi. Jien ma rrid bl-ebda mod li dan il-Kumitat jispiċċa forma ta’ dibattitu.

ONOR. OMAR FARRUGIA: Dan huwa l-kumitat tal-verifika. Jismu miegħu. Inti għandek il-PAC u ara inti kif tmexxih.

ONOR. DARREN CARABOTT: Dan huwa l-Kumitat tal-Kontijiet dwar l-Uffiċċju Nazzjonali tal-Verifika mhux kumitat tal-verifika tal-Uffiċċju Nazzjonali tal-Verifika. Jekk mhux kapaċi tifhmu dik is-semantika, allura għandna problema. Ħa nagħmel statement ċar, u se nieqaf hawn. 

ONOR. EDWARD ZAMMIT LEWIS: Hawnhekk hawn rapport tekniku tal-perit ex parte mqabbad mill-NAO, u bir-rispett lejn l-NAO – u aħna għandna rispett lejn l-NAO – dan irid jiġi kkontrastat b’rapport tekniku ieħor. U dak li qed jagħmel l-Uffiċjal Eżekuttiv tal-Awtorità tal-Artijiet. Mela għax għamel rapport l-NAO noqogħdu sejrin hekk!? Bir-rispett kollu!

ONOR. DARREN CARABOTT: Wara l-aħħar rimarka se nieqaf hemm jien.

IĊ-CHAIRPERSON: Intom imxu kif tixtiequ, imbagħad nimxu minn hemm. Daqshekk kummenti. Kompli, Sur Vella.

ONOR. STANLEY ZAMMIT: Ma naħsibx li inti ġust...

IĊ-CHAIRPERSON: Qed ngħid daqshekk kummenti.

IS-SUR ROBERT VELLA: Dwar question 1...

ONOR. STANLEY ZAMMIT: Ippermettili...

IĊ-CHAIRPERSON: M’iniex se nippermettilek. Kompli, Sur Vella.

ONOR. STANLEY ZAMMIT: Ħa ngħidlek għaliex. Is-Sur Vella qed jgħid...

IĊ-CHAIRPERSON: Tista’ tinjorah, Sur Vella.

ONOR. STANLEY ZAMMIT: Injorani, ma jimpurtax, imma jien se ngħidha. Is-Sur Vella qed jgħid li r-rapport li ġie kkummissjonat mill-Awditur Ġenerali huwa llegali. Jien ma nħossx li dak huwa kumment tajjeb...

ONOR. OMAR FARRUGIA: Għax ġie kkummissjonat b’perit wieħed, mhux bi tlieta. Sempliċi ħafna din!

ONOR. STANLEY ZAMMIT: Ir-rapport ma kienx ikkummissjonat skont l-istandards tal-Lands Authority, imma skont l-istandards tal-NAO. Kieku ġie kkummissjonat mil-Lands Authority, iva, kien ikun illegali. Allura, Sur Vella, bħala kjarifika, fl-opinjoni tiegħi, mingħajr ma npoġġi kliem f’ħalqek, ma ngħidx li r-rapport huwa llegali, imma... 

[bookmark: _Hlk117671385]ONOR. CLIFTON GRIMA (Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni): Ejjew inħalluh ilesti.

ONOR. EDWARD ZAMMIT LEWIS: Is-Sur Vella qed jirrispondi għall-konklużjonijiet tekniċi tal-perit ex parte li qabbad l-NAO. Perit ex parte, jiġi riskontrat b’konstatazzjonijiet tekniċi ta’ perit ieħor. U dak hu li qed jagħmel.

IĊ-CHAIRPERSON: U qed nagħmlu dan għax għall-ewwel darba, għal kuntrarju ta’ min hawnhekk jippretendi li rapport tal-Awditur Ġenerali kulma għandek tagħmel bih hu li tinċensah u tpoġġih fuq l-ixkaffa, aħna ħadna deċiżjoni, fl-ewwel laqgħa li għamilna dwar dan ir-rapport, li jekk l-Awditur Ġenerali għandu raġun meta qal li kellu jitħallas “tant”, aħna se naraw li niġbru sal-anqas ċenteżmu. Imma qabel ma mmorru fuq it-tieni parti, li huwa l-privat, u ngħidulu li rridu nerġgħu niddiskutu miegħu għax irid iħallas id-differenza, irridu nkunu ċerti li dak li hemm fir-rapport tal-Awditur Ġenerali huwa korrett. M’aħniex se nħallu rapporti fuq l-ixkaffa kif kien jiġri fi żmienkom, u kif ġara s’issa. Din hija l-ewwel darba li qed isir dan l-eżerċizzju u jien kburi li qed nagħmlu.  U m’aħna se noqogħdu ninċensaw lil ħadd għax kulħadd jista’ jiġi skrutinizzat. Sur Vella, issa kompli għidilna jekk inti taħsibx li rrispettivament minn jekk ir-rapport sarx skont il-Liġi tal-Awtorità tal-Artijiet jew inkella skont il-prassi u l-metodoloġija tal-NAO, huwiex tajjeb jew le. Grazzi.

IS-SUR ROBERT VELLA: Fuq question 1, niġbed l-attenzjoni li din id-domanda aħna staqsejniha, għax ir-riżultat tal-comparative analysis li m’aħniex naraw kien li ħarġet ċifra, base rate, ta’ €9,000 kull metru kwadru għal kull appartament. U din iċ-ċifra hija importanti għall-prosegwiment ta’ dan l-assessment. Jiġifieri fi question 1 aħna tlabna – dejjem biex nivverifikaw – għall-adverts li ntużaw fl-2019 u tlabna wkoll għall-kalkoli li saru, imma ma ngħatajna xejn minn dan, però nafu li ċ-ċifra li ntużat biex imbagħad toħroġ bil-valur il-ġdid ta’ xi nbena, hija ta’ €9,000 kull metru kwadru għar-residential development. Jekk tħarsu lejn l-annexes li hemm f’paġna 75 taraw li sibna property listings f’Tas-Sliema, dejjem mingħajr seaviews – għax il-parti tal-Gvern li kellha l-conditions hija mingħajr seaviews – li stajna nagħmlu comparison bihom. Aħna għamilna dak l-exercise u r-riżultat tagħna kien ta’ €3,200 kull metru kwadru. Jiġifieri d-dubju fuq iċ-ċifra ta’ x’jiswa l-iżvilupp li sar – u mhux fuq din biss imma mbagħad ngħaddi għal iktar affarijiet – primarjament joħroġ minn għalfejn ma riedux jagħtuna l-workings li ħadmu bihom u d-data li użaw.  Barra minn hekk, meta ħdimniha aħna sibna adverts kemm ridna, u meta ħriġna l-average, neħħejna l-ogħla u l-orħos, u ċ-ċifra ġiet €3,200 mhux €9,000. Meta testrapola din id-differenza fuq l-isquare meterage kollu li ttieħed into consideration tara li hemm diskrepanzi enormi. Għalhekk jien bdejt bis-suppożizzjoni li ma nistax naċċetta dan ir-rapport għax almenu kellhom jagħtuna l-workings tagħhom u r-riklami biex narawhom. Il-liġi hekk titlob; hemm lista sħiħa ta’ affarijiet li jridu jiġu sottomessi ma’ valutazzjoni. Veru li huma ma mxewx mal-liġi tagħna, imma meta għamlitilhom id-domanda jien, kien imisshom irrispondewha. Imma din ma rrispondewhiex. Qalulna li l-kalkoli huma kkumplikati, qegħdin fuq Excel sheet, u bqajna hekk. Bħallikieku aħna ma nafux naraw kalkoli kkumplikati. Qed nitkellmu fuq kumitat magħmul minn disa’ persuni tekniċi li jiflu l-valutazzjonijiet kuljum. Mela din hija l-ewwel konklużjoni li niġbed fuq dan ir-rapport. Imma hemm aktar.

Pereżempju, fi question 11 staqsejna lil Foward Architects jekk itteħdux inkonsiderazzjoni l-5.9% tal-marketing agent fees, u t-transaction costs. Hawnhekk qamet il-kwestjoni li l-agent fees ġew inklużi bħala wieħed mill-fatturi biex isir aġġustament tal-advertised rate, liema rati, nerġa’ nfakkar li għadna ma rajnihomx. L-iktar ħaġa li ssorprendietna hija point 2 tat-tweġiba, li hemm f’paġna 67, li tgħid hekk:

“The sales tax was discussed in one of the meetings with NAO...”,

Mid-dehra kien hemm laqgħat mal-Awditur Ġenerali, fejn iddiskutew jekk għandhomx jinkludu s-sales tax li jħallas il-kuntrattur,

“...and it was initially decided to exclude it.”

Jiġifieri fil-bidu ddeċidew li jeskluduha. Imbagħad qalu:

“We have recently informed NAO that it should have been included...”,

Jiġifieri reġa’ darlu u nkluda t-taxes, 

“...which would bring the resulting final value to €19,335,000.”.

Jiġifieri fuq osservazzjoni waħda li għamilna f’domanda waħda, il-perit li qabbad l-Awditur Ġenerali tajjar €1.7 miljun mill-€21 miljun; m’għadhiex €21 miljun imma ġiet €19.3 miljun. U nerġa’ ngħid li dan fuq osservazzjoni waħda biss. And that raises the question ta’ x’differenzi jista’ jkun hemm jekk jagħtina d-data li ħadem fuqha u l-Excel sheets li qal li għandu imma li huma kkumplikati żżejjed. Aħna diġà għandna ħjiel li d-€9,000 għal kull metru kwadru...

ONOR. DARREN CARABOTT: Imma ma tistax tagħmel asserzjoni bħal din.

IS-SUR ROBERT VELLA: Jien qed nagħmel domandi. Il-Kumitat talabni nirrapporta fuq dawn iż-żewġ rapporti, u jien qed nagħmel eżattament hekk. Ix-xogħol tagħna ta’ kuljum fuq il-valuations huwa proprju dan, li nkunu ċerti mill-metodi li ntużaw, inkunu ċerti li teknikament huma korretti, u nkunu ċerti li ntużaw comparatives li jagħmlu sens. U se ngħidilkom għaliex. Aħna ġieli rajna valuations, mhux fuq dan il-każ, fejn pereżempju appartament il-Gudja jiġi kkomparat ma’ appartament il-Mellieħa. Comparison bħal dan ma jistax isir. 

ONOR. DARREN CARABOTT: Sur Vella, jien naħseb li dan il-Kumitat għandu jitlob lill-NAO sabiex, jekk jixtieq,  jirribatti għal dan ir-rapport li għandna hawnhekk. Ma nafx jekk hawnx xi oġġezzjoni għal dan is-suġġeriment.  Jien bl-ebda mod ma jien qed inwaqqaf lis-Sur Vella milli jkompli, għalkemm m’iniex qed naqbel mal-mod kif qed jiġi stradat dan il-Kumitat, però naħseb li fl-aħħar mill-aħħar dan ir-rapport għandu jgħaddi llum għand l-Awditur Ġenerali u l-NAO jirrapporta lura u jirrispondi mhux biss għal dan ir-rapport imma anke għal dak li ntqal illum ukoll.

ONOR. EDWARD ZAMMIT LEWIS: Onor. Carabott jien naħseb li s-Sur Robert Vella għandu jkompli, jekk għandu xi osservazzjonijiet...

ONOR. DARREN CARABOTT: Iva, m’aħniex qegħdin noġġezzjonaw. 

ONOR. EDWARD ZAMMIT LEWIS: Ovvjament l-Awditur Ġenerali u l-uffiċjali tal-NAO ħadu konjizzjoni tar-rapport u jien ma nara xejn ħażin li fis-seduta li jmiss jiġu jagħmlu l-osservazzjonijiet tagħhom, għax dak huwa parti mill-proċess. Anke l-istess Onorevoli Membri ta’ dan il-Kumitat ikollhom ċans jieħdu konjizzjoni tiegħu għax dan ġie għandna llum. 

ONOR. DARREN CARABOTT: Fil-kas, filwaqt li ma rrid li bl-ebda mod inżid mal-workload li għandu l-NAO, għandha tiġi vverbalizzata li l-Kumitat qed jaqbel li l-Awditur Ġenerali jirrapporta lura...

IĊ-CHAIRPERSON:  Is-Sur Deguara.

IS-SUR CHARLES DEGUARA: Sinċerament ngħid li ħafna minn dawn l-affarijiet qed nisma’ bihom l-ewwel darba llum.

ONOR. EDWARD ZAMMIT LEWIS: Huma ta’ natura teknika, jiġifieri ma nistenniex li...

IS-SUR CHARLES DEGUARA: M’iniex se niddejjaq ngħid li ma nsibx diffikultà li l-Uffiċċju tagħna jgħaddi minn skrutinju, però basta jkun ġust. Ma niddejjaq xejn ngħid ukoll li jekk qabbadna kuntrattur, u dan ġie mitlub jagħti ċerta informazzjoni u ma tahiex, mingħajr ma kien hemm raġunijiet validi għal dan, għamel ħażin. Però l-ewwel irridu niddiskutuha miegħu, għax għadna ma ddiskutejnihiex miegħu. Anke din tas-sales tax li ssemmiet, it is news to me; qed nismagħha l-ewwel darba llum. Jekk żbaljajna aħna m’aħniex se niddejqu ngħidu li żbaljajna, imma jekk għandna raġun se ngħidu li għandna raġun. Dejjem hekk ħdimna aħna.

ONOR. DARREN CARABOTT: Grazzi tad-disponibilità tagħkom.

ONOR. EDWARD ZAMMIT LEWIS: L-osservazzjonijiet li qed jagħmel is-Sur Vella huma ta’ natura teknika inkonnessjoni ma' perit ex parte li qabbad l-NAO. Jien ma stennejtx li s-Sur Deguara jagħmel stima hu, għax ma naħsibx li huma... Fil-fatt huma qabdu persuni li f’dak il-mument kellhom fiduċja fihom li jistgħu jagħmlu valutazzjoni. Dik hija l-verità. Il-kritika li qed issir mis-Sur Vella hija ta’ natura teknika, jiġifieri mhux fil-konfront tal-Uffiċċju tal-Awditur Ġenerali fil-vesti tiegħu. L-NAO qabbdu perit ta’ fiduċja biex jara dan ix-xogħol. 

IS-SUR CHARLES DEGUARA: Naħseb li s-Sur Mercieca jista’ jikkonferma li lil din il-kumpanija qabbadniha bil-kundizzjonijiet li dejjem nagħmlu lil kull espert u konsulent li nqabbdu. Is-Sur Mercieca kien involut f’dan, imma safejn naf jien, qabbadnihom skont l-istess proċeduri li dejjem użajna. 

ONOR. EDWARD ZAMMIT LEWIS: Jien tal-idea li s-Sur Vella jkompli jispjega, fl-aħħar nagħmlu l-konklużjonijiet tagħna, imbagħad inkomplu għall-items oħra li hemm fuq l-aġenda.

ONOR. DAVID AGIUS: Però nitolbu wkoll li fil-laqgħa li jmiss iwieġbu l-NAO. 

ONOR. DARREN CARABOTT: Ovvjament jaraw huma kemm għandhom bżonn żmien għall-inkarigu li għandhom bżonn jagħmlu. 

ONOR. EDWARD ZAMMIT LEWIS: Ħalli jagħlaq is-Sur Vella imbagħad nagħmlu li għandna nagħmlu. 

IS-SUR ROBERT VELLA: Kien hemm iktar affarijiet. Pereżempju waħda mill-affarijiet li aħna żgur ma konniex naċċettaw kienet li...  Meta tħarsu lejn il-pjanta taraw li s-sit huwa maqsum fi tlieta: il-biċċa privata, il-biċċa tan-nofs li xtraw l-ewwel, u l-biċċa ta’ wara. Meta nħarsu lejn il-pjanta li ġiet evalwata minn Forward Architects naraw li l-appartamenti jibdew minn quddiem u jispiċċaw wara; hemm terrazzin fuq il-parti li hi privata, imbagħad in-nofs, u wara l-kumplament tal-appartament. Meta taw valur lil dak l-appartament, ħarġu medja tal-valuri. U hawnhekk il-kumment tagħna dwar dan huwa li:

“Government-owned red and purple sites (Annex 3.1) receive undue seaview premiums via averaging, despite lacking independent seaviews.”

Jiġifieri l-valutazzjoni ta’ din il-blokka saret daqslikieku l-parti ta’ quddiem kellu x’jaqsam magħha l-Gvern ukoll. U aħna dik ma qbilniex magħha. Nerġa’ ngħid li aħna, meta nagħmlu verifika u skrutinju tar-rapporti li nirċievu mingħand il-periti, nidħlu fid-dettall tal-affarijiet, u meta jkun hemm żbalji tekniċi ta’ dan it-tip ma nħalluhomx għaddejjin. U kostantament insibu żbalji.

ONOR. EDWARD ZAMMIT LEWIS:  Tista’ terġa’ tispjegaha, jekk jogħġbok?
 
IS-SUR ROBERT VELLA:  Nirriferikom għall-pjanta li hemm f’Annex 3.1, dik li għamilna fuq is-survey tagħna. 

ONOR. STANLEY ZAMMIT: Għall-fini ta’ spjegazzjoni għid fejn huwa l-baħar, għax hemmhekk hemm ix-Xatt ta’ Tignè u tista’ tkun misleading.

IS-SUR ROBERT VELLA: Il-baħar qiegħed south; hemm in-north point u l-baħar qiegħed south. Jiġifieri fejn hemm private property, hija l-faċċata li tħares fuq il-baħar. 

ONOR. EDWARD ZAMMIT LEWIS: Quddiemha.

IS-SUR ROBERT VELLA: Eżatt. Fejn hemm private property, din il-blokka li nbniet illum u li ġiet assessed fir-rapport... Dawn huma fatti reali, jiġifieri hemm permess u xi ħaġa mibnija, jiġifieri tista’ taraha. Huwa aktar faċli tagħmel valutazzjoni milli kienet fl-2017, għax dakinhar kien hemm pjanti mentri llum qed tara x’inhu mibni. Pereżempju, l-appartamenti, jekk tieħu fejn hemm miktub 1A u 3A u taqta’ cross section minn “din” il-binja, l-appartament għandu l-parti ta’ quddiem tħares fuq il-baħar fuq xi ħaġa li m’għandux x’jaqsam magħha l-Gvern, imbagħad għandek il-partijiet l-oħra fuq 1A u 3A. Hemm metodi kif toħroġ valur fuq il-1A u t-3A. Imma dan x’għamel? Qabad l-isquare meterage bir-rata li skopra hu, li ma nistgħux naraw kif skopriha, u ħareġ average across the section. Jiġifieri l-valur ta’ x’hemm illum, li mbagħad trid tnaqqas minnu l-valur tal-art biex toħroġ bir-riżultat ta’ €21 miljun, ingħata premiums ta’ seaviews li mhux suppost ingħata. Dak huwa żball tekniku ieħor. 

ONOR. DAVID AGIUS: Però l-1A u t-3A xorta jistgħu jkunu seaview?

IS-SUR ROBERT VELLA: M’għandhomx seaview, le.

ONOR. DAVID AGIUS: Imma jista’ ikollhom seaview...

ONOR. STANLEY ZAMMIT: Imma dakinhar seta’ kellhom.

ONOR. DAVID AGIUS: ...kieku l-proprjetà privata ma tinbeniex.

IS-SUR ROBERT VELLA: Qatt ma kellhom seaview.

ONOR. DAVID AGIUS: Għaliex le?

ONOR. EDWARD ZAMMIT LEWIS: Għax hemm proprjetà quddiemhom. 

ONOR. DAVID AGIUS: Le, quddiemhom hija privata u tista’ ma tinbeniex.  Apparti minn hekk, jekk inti titla’ ‘l fuq għandek seaview. Skont kif tibni.

IS-SUR ROBERT VELLA: Din il-blokka nbniet bħala site waħda. 

ONOR. DAVID AGIUS: Imma skont kif tibniha. Jekk ta’ wara għandu 20, 18 u 16...

IS-SUR ROBERT VELLA: Onorevoli, imma l-assessment sar fuq kif inbniet. Skont il-workings li għandna, l-isquare meterage li ttieħed biex joħroġ il-valur huwa dak li ħareġ permess u kif inbena. Jien qed nifhem x’qed tgħid.  Kieku fuq il-biċċa mmarkata vjola ngħataw series ta’ penthouses li jaqbżu l-biċċa ta’ quddiem, kien ikollok raġun, però mhux qiegħda hekk il-biċċa. 

IS-SUR KEITH MERCIECA: Nista’ nagħmel kumment, jekk jogħġobkom? Paragrafu 4.2.126 tar-rapport tagħna jgħid hekk:

“The average rate for apartments was further adjusted based on their orientation, either facing the sea or inward.”.

Li huwa bil-kontra ta’ dak li qed jgħid is-Sur Vella.

IS-SUR ROBERT VELLA: Imma meta għamilna d-domanda mhux hekk qalulna.

IS-SUR KEITH MERCIECA: Jien qed ngħidlek x’hemm fir-rapport. Imbagħad ikompli jgħid:

“The assessment of residential potential considered the entire floor area without division into separate apartments. Nevertheless, the factor associated with view orientation was averaged using the individual areas of apartments on distinct levels with the specific view. A factor of 1.2 was employed for sea-facing apartments…”,

Jiġifieri hemmhekk qed jgħolli l-valur,

“…which was applied to the average rate per square metre. For apartments lacking this view, a factor of 0.9 was utilised.”.

U hemmhekk qed inaqqas il-valur, li allura dan huwa inkonsistenti ma’ dak li qed jgħid...

IS-SUR ROBERT VELLA: Le, huwa konsistenti ħafna, għax m’hemmx sea facing appartments. 

IS-SUR KEITH MERCIECA: Għadni kif kont qed ngħid li l-periti li qabbadna aħna applikaw fattur ta’ 0.9, jiġifieri inqas min-normal, għax m’hemmx sea facing views.

IS-SUR ROBERT VELLA: Le, mhux eżattament. Meta staqsejna d-domanda mhux eżattament hekk qalulna. 

ONOR. DARREN CARABOTT:  Sur Vella, f’dan ir-rapport li ppreżentajt illum ikkontrastajtu dan ir-rapport mar-risposti li rċevejtu. Ir-rapport tal-Awditur ikkunsidrajtuh?

IS-SUR ROBERT VELLA: Ukoll. Imma r-rapport tal-Awditur jirrepeti dak li hemm fir-rapport ta’...

ONOR. DARREN CARABOTT: Jien qed nistaqsi jekk ikkunsidrajtux ir-rapport tal-Awditur Ġenerali.

IS-SUR ROBERT VELLA: Ukoll, imma jirrepeti dak li hemm fir-rapport ta’ Forward Architects, anzi jirriproduċi partijiet rilevanti minnu. Aħna morna fuq ir-rapport kollu, kif nagħmlu dejjem.

ONOR. DARREN CARABOTT: Tajjeb. Tista’  tkompli.

IS-SUR ROBERT VELLA: Kont qed nitkellem fuq il-konklużjonijiet. Fil-fatt il-concluding remarks fuq dan ir-rapport ta’ Forward Architects...  Żball tekniku ieħor huwa li l-ammont ta’ 20%, li jirrappreżenta d-developers profit, u li tipikament jitnaqqas mir-residual value of land, ma tteħidx in konsiderazzjoni, jiġifieri hemm diskrepanza sinifikanti fil-final land value. Teknikament dan huwa punt importanti, li għalkemm forsi ma jidhirx li huwa daqshekk, meta tagħmel valutazzjoni bir-residual method, il-profitt tad-developer trid tikkunsidrah u jitnaqqas mill-valur tal-art. 
ONOR. EDWARD ZAMMIT LEWIS:  Sur Vella, forsi tista’ tispjega ftit dwar dan?

IS-SUR ROBERT VELLA: Residual method of valuation taħdem bil-maqlub. Illum, jekk immur nixtri biċċa art u jgħiduli li jridu €2 miljun tagħha, allura jien diġà nkun naf il-valur tagħha x’inhu, imbagħad nibda nagħmel il-kalkoli tiegħi; se nonfoq €2 miljun, se nħallas “tant” taxxa, se nonfoq “daqstant” biex nibniha u għall-finishings, jekk inbigħha “tant” jibqagħli valur ta’ 20%, u allura worth it li nagħmilha. Meta tagħmel valutazzjoni tal-art, fejn ħadd ma qallek kemm tiswa’, u ħadd ma talbek prezz tagħha, taħdem bil-kuntrarju. U għalhekk tissejjaħ residual, għax il-profitt jiġi factored daqslikieku kien spiża, u li jibqalgħek huwa r-residual land value. Hawnhekk, il-profitt tad-developer ma tteħidx into consideration, meta hija prassi totalment normali li jittieħed, anzi, hekk irid isir. 

Dak li hemm fi question 11, għalina huwa mill-iktar affarijiet kruċjali li hemm, għax wieħed biss mill-kummenti li għamilna ġiegħel lil Forward Architects itajjru €1.7 miljun mill-€21 miljun stima li għamlu. Dawn qalu li għamlu żball, għax għall-bidu ma kenux se jieħdu t-taxxi into consideration, u issa se jeħduhom. 

Hemm differenzi sostanzjali bejn it-tliet valutazzjonijiet; il-periti stmaw l-art tal-lukanda €3.5 miljun, Forward Architects stmawha €4.4 miljun, u Grant Thornton stmawha €800,000. Dan il-punt joħroġ ukoll mill-aħħar rapport li għandna f’idejna; ħadd mhu qed jaqbel kemm kienet tiswa din l-art. 

Meta mbagħad staqsejna lil Forward Architects fil-mument li kienu qed jagħmlu l-valuation, meta l-iżvilupp kien kważi lest, talbux għall-valuri proprju li ntnefqu minflok ma għamlu stimi, huma qalulna li ma talbux, imma għalina aħna, meta jkun hemm xi ħaġa lesta, real values huma ħafna aħjar minn stima. Jekk inti se toħroġ it-total development cost, se tistaqsi lil min nefaq.

IS-SUR KEITH MERCIECA:  Imma aħna ma nistgħux nistaqsu lil ditti privati għall-informazzjoni kummerċjali tagħhom, fis-sens li aħna m’għandna l-ebda mandat biex nidħlu f’dawn l-affarijiet.  Ir-remit tagħna jestendi għall-fondi pubbliċi.  

ONOR. EDWARD ZAMMIT LEWIS:  Tista’ ma tistaqsihomx imma jkunu forthcoming li jagħtuhomlok.

IS-SUR KEITH MERCIECA: Aħna nkunu out of order jekk nistaqsu għal dettalji kummerċjali privati. Qatt m’għamilniha.

ONOR. EDWARD ZAMMIT LEWIS:  Sakemm ma jkunx hemm il-kunsens tagħhom u jagħtuhomlok.  

ONOR. DARREN CARABOTT:  U x’tagħmel?

ONOR. EDWARD ZAMMIT LEWIS: Tibgħatilhom email jew tibgħat għalihom, u jekk jgħidlek li lest li jikkoopera...

ONOR. DARREN CARABOTT:  L-NAO jagħmel talba ġenerali sabiex jiġu ’l quddiem bl-informazzjoni!

ONOR. EDWARD ZAMMIT LEWIS:   ...tistaqsi lil xi ħadd privat!  Tajba din!

IS-SUR ROBERT VELLA:  Il-konklużjonijiet li qegħdin niġbdu fuq iż-żewġ rapporti qegħdin summarized f’paġna 81, u ċjoè, li kif għedna fil-bidu ż-żewġ rapporti ma sarux skont artikolu 79 ta’ Kapitlu 573, iż-żewġ rapporti jfallu fil-proċess tal-verifika interna kif inhu adottat illum mill-Kumitat tal-Valutazzjonijiet tal-Awtorità tal-Artijiet...

ONOR. DARREN CARABOTT:  Jiġifieri l-Lands Authority qed tgħid li n-NAO falla?

IS-SUR ROBERT VELLA:  No.

IS-SUR DARREN CARABOTT:   Mela, jekk jogħġbok, ikkjarifika ruħek.   

IĊ-CHAIRPERSON:  Sur Vella, jien ċert li l-Onor. Carabott fehem x’inti tgħid, però jekk qed jitolbok tikkjarifikaha,  ikkjarifikahielu.

IS-SUR  ROBERT VELLA:   Ħalli nikkjarifika.  Recommendation number 4 ta’ dan il-Kumitat kienet titlobna nagħtu widen minnufih għall-kontenut tal-istimi addizzjonali, cjoè GT u Forward Architects, u nirrapportaw lura lil dan il-Kumitat.  

IĊ-CHAIRPERSON:  U inti qed tagħmel xogħlok.

IS-SUR ROBERT VELLA:  Jiġifieri meta qed ngħid “both reports”, qed nirreferi għaż-żewġ rapporti li ntlabt nagħmel verifika tagħhom, mhux ir-rapport tal-Awditur.  Jien ma nazzardax nagħmel assessment tar-rapport tal-Awditur; nieħu konjizzjoni tiegħu żgur imma mhux nagħmel assessment tiegħu.   

Fil-każ fejn ir-request tad-data kienet ma nstemgħetx, in depth verification hija impossibbli, jiġifieri... Però niġbed l-attenzjoni li l-konsulenti tal-NAO volontarjament naqsu bejn wieħed u ieħor €1.8 miljun mir-riżultat finali.  U dan kien ibbażat purament fuq one single aspect tad-domandi li staqsejna.  And this raises questions. Fl-aħħar mill-aħħar l-Awtorità tal-Artijiet tikkonkludi li dawn iż-żewġ rapporti mhijiex se tieħu konjizzjoni aktar tagħhom, għal żewġ raġunijiet. L-ewwel raġuni hija li mhumiex skont il-liġi tagħna,  u t-tieni hija li minħabba l-failures li qegħdin niġbdu l-attenzjoni għalihom mhumiex teknikament validi.  Għalhekk se nagħmlu x-xogħol aħna mill-ġdid, kif talabna dan il-Kumitat, u jekk tippermettuli se niddettalja kif se nagħmluh.

IĊ-CHAIRPERSON:  Sur Deguara, ma nafx jekk tridx titkellem at this stage, jew inkella nħallu lis-Sur Vella jispjega...

IS-SUR ROBERT VELLA:  Nagħmel riferenza għal Annex 3.1. Kif għedt fil-bidu, dik il-pjanta hija bbażata fuq survey li għamilna riċentement. Is-survey għamilnih mhux biss biex ikollna l-kejl tajjeb imma biex ikollna stampa ċara għall-ewwel darba fuq pjanta waħda u mhux tliet verżjonijiet ta’ pjanti.  Il-valutazzjoni ġdida se tieħu dan l-itinerarju.  Kif spjegajt aktar qabel, qegħdin nistennew legal advice fuq il-waivers, li suppost jingħata fi żmien qasir, u se nużaw il-base rate tal-2019, għax il-kuntratt kien sar dak iż-żmien.  Kif għedt diġà, ir-rapporti li ġew assessed fir-rapport li għandkom quddiemkom lum m’aħniex se nużawhom bħala bażi għar-raġunijiet li spjegajt, jiġifieri se nibdew from scratch.  Anke r-rapport tat-tliet periti m’aħniex neħduh for granted, jiġifieri t-€8.1 miljun qatt m’għadda mill-istess proċess ta’ verifika li ddeskrivejt illum.  Dak iż-żmien, fl-2017, ma kienx hemm il-proċess ta’ verifika tal-lum, jiġifieri teknikament aħna rridu ngħadduh mill-istess għarbiel, però meta nagħmlu hekk se nagħtu l-assignment il-ġdid lill-periti, u l-assignment se jkun iddettaljat fuq is-survey li qed taraw quddiemkom.   U se nispjega.  Hemm kumplikazzjoni li qatt ma ssemmiet.   Is-site il-ħadra, fejn inbena t-torri u issa hemm il-5-star hotel, parti minnha nbniet fuq is-site ir-roża, jiġifieri fejn hemm 4A ukoll trid issir valuation tar-restrictions.  Imma s’issa din ma saritx. Il-parti mmarkata 5B huwa xifer żgħir ta’ proprjetà li qatt ma nxtara.  Dawn joħorġu minn accurate survey.

ONOR. STANLEY ZAMMIT: Qatt ma nxtara imma...?

IS-SUR ROBERT VELLA:  Irid jinxtara.  Hemm it-torri mibni fuqu.   (Interruzzjonijiet)  Irid  jinxtara bilfors għax il-blokka mibnija fuqu.   Irid jiġi assessed, jekk hemm bżonn ta’ iktar...

IĊ-CHAIRPERSON:  Qed nifhem li anke l-5A.  Hux hekk?

IS-SUR ROBERT VELLA:  Iva. Il-5A qatt ma nxtara wkoll, hija sliver żgħir ta’ art, imma tintuża wkoll mill-...

IĊ-CHAIRPERSON:  U dawn qed isiru grazzi għas-survey li kkummissjonajtu u allura setgħet issir super imposition...

IS-SUR  ROBERT VELLA:  M’aħniex qed nitkellmu fuq ċifri kbar, però...

IĊ-CHAIRPERSON:  Mhux fuq ċifri qed nitkellmu, imma fuq areas.  Qed nitkellmu fuq bejn wieħed u ieħor 43... (Interruzzjonijiet)

IS-SUR ROBERT VELLA:  Le, jien qed ngħid bħala size.   

ONOR. STANLEY ZAMMIT:  Imma jagħmel differenza kbira għall-valur tal-art ta’ warajha.

IS-SUR ROBERT VELLA:  Iva, però hemm il-liġi tar-residual sites li...

IĊ-CHAIRPERSON:  Issa mmaġinah juża l-kejl li tomna tiswa €800,000!   Eh!  

ONOR. STANLEY ZAMMIT:  Issa, Sur President, immaġina kieku dawk it-tliet periti dakinhar għamlu x-xogħol sewwa u ħadu l-art kollha... Imma aħna hawnhekk mhux biex nimmaġinaw qegħdin...

IĊ-CHAIRPERSON:  Għalhekk m’għandux ikollkom preġudizzju għal dan l-eżerċizzju li qed nagħmlu, għax dan l-eżerċizzju qed isir bl-akbar serjetà u mingħajr favuri lejn ħadd...

ONOR. STANLEY ZAMMIT: Qed tagħmel tajjeb għan-nuqqas ta’ serjetà li kien hemm qabel.

IĊ-CHAIRPERSON:  Hekk hu, bħal meta qabel ma kenux isiru stimi minn tliet periti imma kien ikun hemm perit wieħed intern. 

ONOR. STANLEY ZAMMIT:   Il-ħażin jibqa’ ħażin.

IĊ-CHAIRPERSON:  Mija fil-mija.  U għalhekk aħna ddeċidejna fl-ewwel seduta li nbiddlu r-rotta u nagħmlu x-xogħol bis-serjetà.

IS-SUR KEITH MERCIECA: Sur Vella, il-4C dieħel fit-3B ukoll? Jiġifieri hemm encroachment tal-aħdar fuq l-aħmar.

IS-SUR ROBERT VELLA:  Iva.

ONOR. DAVID AGIUS:  U t-2 isfar x’inhu?

IS-SUR ROBERT VELLA:  Dik kienet parti fejn kien hemm substation u hija msemmija f’wieħed mill-kuntratti, però llum ma nbena xejn fuqha.  Baqgħet id-daħla għall-open space però xorta ndikajniha...

ONOR. DAVID AGIUS:   U hija tal-Gvern jew tal-privat?   

IS-SUR  ROBERT VELLA :  Le, dan kollu nxtara.

ONOR. DAVID AGIUS:  Anke l-biċċa mmarkata 2?

IS-SUR ROBERT VELLA:  Iva, kollu nxtara.

ONOR. DARREN CARABOTT:   Sur Vella, għadek kif għedt li l-4C tidħol fuq it-3B. Il-4C hija l-parti mibnija. Naqblu?

IS-SUR ROBERT VELLA: Iva, hija parti mill-footprint tal-iżvilupp.

ONOR. DARREN CARABOTT:  Issa t-3B naqblu li kien hemm il-kundizzjoni li ma tistax tinbena?

IS-SUR ROBERT VELLA:  Ma tistax tinbena.

ONOR. DARREN CARABOTT:  Jiġifieri hemm biċċa mibnija fuq l-art li għandha l-kundizzjoni li ma tistax tinbena?

IS-SUR ROBERT VELLA:  Mhux il-4C biss, imma l-4A ukoll.  Il-4A hija l-ikbar biċċa.  Dik  irid litteralment jinxtara d-dritt ta’ żvilupp fuqha.

ONOR. DARREN CARABOTT:  U trid titneħħa r-restrizzjoni.

IS-SUR ROBERT VELLA:  Irid jinxtara d-dritt ta’ żvilupp.

ONOR. DARREN CARABOTT:  Allura l-valutazzjoni se tkun totalment differenti.

IS-SUR ROBERT VELLA:  Għalhekk aħna għedna li se nibdew...

ONOR. DARREN CARABOTT:   Fuq dik il-porzjoni biss...

IS-SUR ROBERT VELLA:  Fuq kollox.  Aħna se nibdew from scratch.  Se nitolbu lill-periti jmorru lura fuq data ta’ 2019, u jagħżlu l-metodoloġija huma.  Se nagħtuhom parir legali li jgħidilhom eżattament liema varjazzjonijiet u liema conditions iridu jiġu studjati...

ONOR. DARREN CARABOTT:   Imma se tkun qed tissanzjona art mibnija fuq art li kien hemm kundizzjoni li... Mhux hekk?

IS-SUR ROBERT VELLA:  Fil-verità le.  L-artijiet nbiegħu t-tlieta mis-sena 1991 sas-sena 2000...

ONOR. DARREN CARABOTT:  Jien li qed ngħid huwa li hemm art li għandha kundizzjoni legali li... (Interruzzjonijiet) Domanda qed nagħmel jien.  Jiġifieri l-Awtorità tal-Artijiet se tkun qed tagħmel analiżi ta’ liema art hemm fuqha kundizzjoni li ma tistax tinbena, però fil-verità hija mibnija u se tiġi kkalkulata valutazzjoni biex titneħħa dik ir-restrizzjoni?

IS-SUR ROBERT VELLA:  Ir-restriction li kien hemm fuq l-art kienet li tintuża, up to a certain level, għall-amenities tal-hotel.  Dik hija t-3A u t-3B u fejn hemm il-4A ukoll.   Dik kienet inbiegħet, fil-kuntratt tal-1996, b’dik ir-restriction. Fil-fatt, il-Hotel Fortina, qabel inbena dan l-iżvilupp, kienet magħmula minn private property, mill-1A, imbagħad bitħa enormi.

IS-SUR KEITH MERCIECA: Sur Vella, up to a certain level, jiġifieri sa ground floor, allura hemmhekk suppost m’hemm mibni xejn.

IS-SUR ROBERT VELLA:   Yes, sa ground floor.  Hemm livell mill-mean sea level.

ONOR. EDWARD ZAMMIT LEWIS:  Il-kuntratti li bihom tneħħew il-waivers diġà ġew ippubblikati.

IS-SUR ROBERT VELLA:  Iva, ippubblikati.

ONOR. EDWARD ZAMMIT LEWIS:  Jiġifieri b’parir jew le, dawn huma l-waivers li ġew imneħħija.   

IS-SUR ROBERT VELLA:  Mhux neċessarjament.

ONOR. EDWARD ZAMMIT LEWIS:  Għalfejn le?

IS-SUR ROBERT VELLA:  Għax jista’ jkun hemm iktar, u jista’ jkun hemm li m’hemmx bżonn jitneħħew, għax hemm kuntratt minnhom li jgħid li l-waiver ingħatat awtomatikament fl-istess kuntratt.

IĊ-CHAIRPERSON:   Hekk hu.  Jidhirli li dak huwa l-aħħar kuntratt.  Il-kuntratt tas-sena 2000.  

IS-SUR ROBERT VELLA:  L-aħħar kuntratt, tas-sena 2000, għandu restrictions fuq l-għoli tal-bini. Jiġifieri n-naħa ta’ wara...

IĊ-CHAIRPERSON:  Mela altru milli kien hemm tliet periti jew valuation committee! Kien Dipartiment tal-Artijiet dak iż-żmien, imma l-ħażin ta’ dak iż-żmien ma jfissirx li għandu jsir illum.     

IS-SUR ROBERT VELLA:  Inbiegħet b’€1 miljun.

IĊ-CHAIRPERSON:  Għalhekk qegħdin hawn illum, biex nagħmlu eżerċizzju kif suppost.  

L-Onor. Zammit Lewis kien se jistaqsi xi ħaġa oħra.

ONOR. EDWARD ZAMMIT LEWIS:  Sur Vella, għandek xi kumment dwar it-timeline, jekk jogħġbok? 

IS-SUR ROBERT VELLA: Fil-bidu tajt rendikont tal-azzjonijiet li ħadna skont ir-rakkomandazzjonijiet ta’ dan il-Kumitat.  Infakkar li fl-assignment li ngħata lit-tliet periti, se tiġi paired magħhom firm ta’ accountants biex tagħtihom pariri fejn jidħlu l-aspetti kummerċjali ta’ dan l-iżvilupp.  It-timeline jinkludi minn fejn tlaqna fis-7 ta’ Ottubru 2025, fejn wasalna llum, id-19 ta’ Jannar 2026, jiġifieri qegħdin week 15, u minn issa sa madwar nofs Mejju se nkunu qegħdin ngħaddu r-rapport għand il-Board of Governors għall-approvazzjoni tagħhom, imbagħad wara nippreżentawh lil dan il-KIumitat.  Il-findings ovvjament se jkunu bbażati fuq dan ir-report.

ONOR. DARREN CARABOTT:  Jien se nerġa’ nqajjem il-punt li qajjimt l-ewwel, għax jekk qed nara sew hawnhekk... Kif qbilna aktar kmieni, fl-aħħar mill-aħħar il-mansjoni mhijiex li dan il-Kumitat jagħti l-mandat vi jew va ta’ x’għandha tagħmel l-Awtorità, għax dak huwa sta għal-liġijiet  li jirregolaw lill-istess Awtorità.  Qed ngħid dan għax filwaqt li napprezza li s-Sur Vella  ppreżenta din it-triq ’l quddiem min-naħa tiegħu, naħseb li dan il-Kumitat bl-ebda mod ma jista’ jagħtih il-barka jew le tat-triq ’il quddiem.  Dan huwa proprju l-punt li kont qed inqajjem aktar qabel, u ċjoè li dan il-Kumitat mhuwiex dak li se jistrada jew jgħid lill-Awtorità tajjeb jew ħażin biex tagħmel...

ONOR. EDWARD ZAMMIT LEWIS:  Imma f’laqgħa preċedenti konna tajnih inkarigu, jiġifieri...

ONOR. DARREN CARABOTT:   Iva, imma bl-ebda mod ma jista’ dan il-Kumitat jagħti direzzjoni ta’ vi jew va jew jendorsja dak li ser jagħmel is-Sur Vella bit-triq ’il quddiem.  Fl-aħħar mill-aħħar dik hija l-mansjoni u l-inkarigu tiegħu, anzi tal-Awtorità.  Jiġifieri li qed ngħid huwa li filwaqt li napprezza dak li ġie ppreżentat bħala l-pjan ta’ ħidma daparti tal-Awtorità, xorta ma naħsibx li jimmerita xi forma ta’ konsiderazzjoni jew qbil dwar it-triq ’il quddiem, għax dik mhijiex il-mansjoni ta’ dan il-Kumitat.

IS-SUR ROBERT VELLA: Onorevoli ma kenitx l-intenzjoni li jkun hemm approvazzjoni. (Interruzzjonijiet)
ONOR. DARREN CARABOTT:  Mhux se jerġa’ jiġi jirrapporta quddiemna. (Interruzzjonijiet)

IĊ-CHAIRPERSON:  Naħseb li qegħdin ninsew li r-remit ta’ dan il-Kumitat huwa li jiddisponi mill-art pubblika fuq riżoluzzjoni tal-Ministru rispettiv li jiġi hawnhekk quddiemna.  Issa dan kien dak li ġara lura fl-2019 u aħna, bħala Gvern, ħadna deċiżjoni li niġu f’dan il-Kumitat biex naraw jekk il-Gvern ġabarx dak kollu li kellu jiġbor u biex nitolbu lill-Awtorità tal-Artijiet tara jekk dak l-eżerċizzju jistax isir aħjar, kif fil-fatt ġie spjegat illum.  Jekk finalment l-ammont li dan il-Parlament approva se jkun qiegħed jiġi rrakkomandat li jitbiddel, aħna se nerġgħu nieħdu deċiżjoni f’dan il-Kumitat.  Issa kif se taħdem, Sur Vella, huwa remit tiegħek, u nirringrazzjak talli qed tinfurmana.  Jien personalment naħseb li bl-analiżi u l-kritika kostruttiva lejn iż-żewġ rapporti li dehru fir-rapport tal-Awditur Ġenerali jidher li qed issir biċċa xogħol tajba ħafna, u issa nistennew li jkollna iżjed progress ħalli naslu għal ċifra, jew għal validazzjoni ta’ dak li diġà ddeċieda l-Parlament fl-2019.

ONOR. DARREN CARABOTT:  Mela bħala way forward, l-ewwel nett dan il-Kumitat se jistenna r-risposta min-naħa tal-NAO, kif diġà qbilna.  Ovvjament, kif għedna, f’idejkom mhux f’idejna.   It-tieni punt, jekk qed nifhem sew, issa sta li titla’ riżoluzzjoni min-naħa tal-Ministru, wara li jsir dan l-eżerċizzju intern, però dejjem jekk ikun hemm qbil mat-terzi.  Imma dak argument ieħor li ma jidħolx fih dan il-Kumitat.  Li qed ngħid huwa...

IĊ-CHAIRPERSON:  Però aħna fl-ewwel laqgħa għedna li bi qbil jew mhux bi qbil...  Jekk ovvjament ma jkunx hemm qbil wieħed jista’ jara rimedji legali oħra...

ONOR DARREN CARABOTT:  Li qed ngħid huwa dan... (Interruzzjonijiet) Le, mhux hekk jgħidu.  

IS-SUR ROBERT VELLA:  Jien it-timeline kont wegħedtu fl-aħħar seduta minħabba li kellna premura biex il-proċess jingħalaq mill-iktar fis possibbli.  Jien għamilt dan it-timeline proprju biex nuri d-data li l-eqreb li nistgħu nagħlqu, mhux biex nitlob kif se naħdem, għax l-Awtorità dejjem l-istess ħadmet.  Il-Kumitat mal-ewwel ġurnata qalli biex ma nistaqsix lilkom kif se taħdem l-Awtorità.   It-timeline ippreżentajtu biex nagħti ħjiel ħalli l-Kumitat ikun jista’ jirregola l-aġenda.  That’s all.

ONOR. STANLEY ZAMMIT:  Minħabba li oriġinarjament aħna tlabna li jsir f’xahrejn.

IS-SUR ROBERT VELLA:  Imma huwa impossibbli li jsir f’xahrejn.

IĊ-CHAIRPERSON:  Sur Vella, għal dak li qed jgħid l-Onor. Carabott, jiġifieri inti f’xi ħin qed tagħti l-impressjoni li jekk ma taqbilx il-kumpanija privata ma tiġix quddiemna.

IS-SUR ROBERT VELLA:  Jien lanqas qed nasal sa hemm, Sur President.   Jien qed ngħid li f’week 31 il-valutazzjoni tiġi ppreżentata għall-approvazzjoni tal-Board of Governors; minn hemm ‘il quddiem jibda l-kuntatt mal-Ministru u mat-terzi.

ONOR. DARREN CARABOTT:  Issa se nkun qed ngħid kontra l-funzjoni tagħna stess, imma l-Oppożizzjoni ma tidħolx fuq merti ta’ dawn; hemm l-Eżekuttiv u hemm il-proċedura li tirregola l-Awtorità għar-relazzjoni mal-Gvern vis-à-vis dawk l-affarijiet.  L-Oppożizzjoni tidħol fiha ladarba titla’ r-riżoluzzjoni hawnhekk.  Jiġifieri dak li qed jiġri lum huwa bla ebda preġudizzju għal dak li jista’ jiġri ’l quddiem; jitla’ hawnhekk biss jekk l-Eżekuttiv jasal fi proposta ta’ ftehim.   Jiġifieri hawnhekk qed niġru.  Fuq dawn l-affarijiet l-Oppożizzjoni, anzi dan il-Kumitat, għalissa ma jistax...   

IS-SUR ROBERT VELLA:  Dan għamiltu biex il-Kumitat ikollu data...

IĊ-CHAIRPERSON:  Qed iżżomm mal-kelma li kont tajt.

IS-SUR ROBERT VELLA:   U biex nagħti indikazzjoni li, biex issir sew, din mhijiex xi ħaġa li tista’ ssir fi żmien qasir ħafna.

IĊ-CHAIRPERSON:  Is-Sur Deguara.

IS-SUR CHARLES DEGUARA:  Aħna segwejna b’attenzjoni sħiħa dak li qal il-Kap Eżekuttiv, u għalija personalment dawn l-affarijiet li ssemmew huma ġodda u qatt ma smajt bihom.  Huma xokkanti, fis-sens...

ONOR. DAVID AGIUS:  Naturalment issa m’intix tirreferi għat-timeline, imma għar-rapport ta’ qabel u l-mistoqsijiet li staqsiet l-Awtorità.  Qed ngħid hekk biex l-affarijiet ikunu ċari.

IS-SUR CHARLES DEGUARA:  Huwa xokkanti, fis-sens li at stake hemm il-kredibilità tal-Uffiċċju tagħna, u jien fil-mandat tiegħi dejjem qgħadt attent biex il-kredibilità tal-Uffiċċju tagħna tiġi salvagwardata kif suppost.   Nista’ nassigurakom li se neħduha bis-serjetà ħafna.  Se nagħti inkarigu lis-Sur Mercieca biex minn għada naqbdu u niddiskutu immedjatament ma’ Forward Architects, għax jekk dak li semma s-Sur Vella fuq ċerti affarijiet huma veru, ma jistgħux jiġu aċċettati.  Biss, kif inhu dover tagħna, għandna nkunu ġusti, nibdew niddiskutu magħhom, naraw fejn qegħdin, u nixtiequ li tagħtuna ċans nerġgħu niġu hawnhekk bil-feedback tagħna.   Kif għamilt dejjem, fejn imxejna tajjeb se ngħid li mxejna tajjeb, u fejn inqasna se ngħid li nqasna.   

IĊ-CHAIRPERSON:   Nirringrazzjak.  Ma jidhirx li hawn aktar kummenti, għalhekk nistgħu ngħaddu għall-item li jmiss.


TRASFERIMENT TA’ PROPRJETÀ LILL-IMĠARR UNITED FOOTBALL CLUB

IĊ-CHAIRPERSON:  Nitlob lill-Ministru għall-Edukazzjoni, l-Isport, iż-Żgħażagħ, ir-Riċerka u l-Innovazzjoni, l-Onor. Clifton Grima, sabiex iressaq ir-riżoluzzjoni.

ONOR. CLIFTON GRIMA:  Grazzi, Sur President,  Nipproponi din ir-Riżoluzzjoni: 

“Billi hija l-politika tal-Gvern li jħeġġeġ l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta beħsiebu jagħti proprjetà lill-Imġarr United Football Club b'titolu ta’ enfitewsi temporanju, liema proprjetà hija deskritta aħjar fl-abbozz tal-ftehim hawn anness ma’ din il-Mozzjoni; 

U billi huwa maħsub fil-paragrafu (ċ) tal-artikolu 31 tal-Att dwar Artijiet tal-Gvern (Kapitolu 573), li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b’dan riżolut illi l-proprjetà fuq imsemmija fl-Imġarr, kif deskritta aħjar fl-abbozz tal-ftehim anness bħala DOK MFC, tiġi mogħtija b’titolu ta’ enfitewsi temporanju lill-Imġarr United Football Club għaż-żmien, għall-iskop u skont il-pattijiet u kundizzjonijiet imsemmija fl-istess abbozz.”.

Sur President, forsi nibda billi nagħmel ftit analiżi tad-dokumenti li qegħdin jiġu ppreżentati, fosthom skrittura privata li saret bejn Imġarr United Football Club u Imġarr Tennis Club,  il-Form E tar-Reġistru tal-Artijiet, li kulħadd jaf l-importanza tagħha f’dawn it-tip ta’ trasferimenti, is-site plan tar-Reġistru tal-Artijiet, li turi t-tennis court u faċilitajiet oħra anċillari, ir-Riżoluzzjoni tal-Football Club u tat-Tennis Club, l-istima tal-Perit Johann Farrugia, u l-istima u l-kalkulazzjoni ta’ SportMalta, li jagħtu sussidju fuq il-kalkulazzjoni li hemm inkluża.   

Sur President, wara li kien hemm laqgħa bejn Imġarr Football Club u l-Kunsill Lokali tal-Imġarr, saret skrittura privata datata 23 ta’ Diċembru. F’din din il-laqgħa, rappreżentanti taż-żewġ naħat laħqu qbil dwar l-istore u l-playing fields, biex ikun assigurat li l-playing fields jibqgħu dejjem hemmhekk.  Diġà kien hemm riferenza fil-kuntratt, imma aħna nilqgħu l-fatt li kien hemm diskussjoni, kemm bħala Gvern u anke bħala SportMalta, bejn il-klabb u l-kunsill lokali.  Għaldaqstant se nressaq din l-emenda:

“Nipproponi li fl-aħħar ta’ klawsola 18 tal-kuntratt, immarkat bħala DOK MFC, wara l-kliem “...ta’ art assenjata lill-klabb.”, għandu jidħol dan il-kliem: Rigwardanti l-playing field kif ukoll l-istore, qed tiġi annessa skrittura privata datata 23 ta’ Diċembru 2025 li saret bejn il-Kunsill Lokali tal-Imġarr Malta u l-Imġarr United Football Club li kopja tagħha tinsab hawn annessa u mmarkata Dokument D1.”.

ONOR. DAVID AGIUS:  Ministru, il-Gvern jaqbel ma’ dak li hemm miktub f’din l-iskrittura?

ONOR. CLIFTON GRIMA:  Iva.

ONOR. DAVID AGIUS:  Aħna bħala Oppożizzjoni naqblu wkoll u allura din tkun tifforma parti minn dan id-dokument.

ONOR. EDWARD ZAMMIT LEWIS:  Imma stenna ftit, Onor. Agius, ħalli nagħmel xi ħaġa ċara biex ma jkunx hemm problemi ’l quddiem.  F’din l-iskrittura l-Lands Authorty mhijiex parti u lanqas huwa parti l-Gvern.  Jien naħseb li biex l-affarijiet isiru sew, il-persuni li jistgħu jemendaw l-iskrittura huma l-partijiet tal-iskrittura.

ONOR. DARREN CARABOTT:  Dan huwa punt legali li diġà tkellimt dwaru mal-kollegi. Kif qed jgħid l-Onor. Zammit Lewis, skrittura tirregola biss il-partijiet li qegħdin fiha, jiġifieri dik l-iskrittura li qed tiġi ppreżentata ma torbotx lill-Awtorità li qed tagħti l-konċessjoni u wisq anqas ma torbot lil xi entità governattiva ladarba ma tkunx parti  minn din l-iskrittura.

ONOR. CLIFTON GRIMA:  Nikkonferma.

ONOR. DARREN CARABOTT:  Allura din se toħloq problema legali dwar l-inforzabilità ta’ din l-iskrittura, għax se mai jrid ikun hemm xi forma ta’ kundizzjoni fil-kuntratt li qiegħda taċċetta, taderixxi u tobbliga ruħha ma’ dak il-kontenut ta’ din l-iskrittura, jiġifieri mhux li sempliċement nannettu din l-iskrittura, imma li b’xi mod tkun tifforma parti integrali minn din  il-konċessjoni.

ONOR. CLIFTON GRIMA:  Mhemm l-ebda problema li tkun parti integrali mill-istess konċessjoni. (Interruzzjonijiet)  Iva, il-partijiet qegħdin preżenti hawnhekk. 

Mela aħna, bħala Gvern, qegħdin nagħtu l-art lill-klabb, u l-klabb qabel mal-kunsill lokali li jirregolaw lilhom infushom f’dak li għandu x’jaqsam ma’ playing field u użu tal-istore.  Fil-verità, ġaladarba għandek kuntratt bejn SportMalta u l-klabb tal-football, fejn ovvjament qed tingħata art għal skopijiet sportivi, kif il-klabb tal-football jiddispondi mill-istess art vis-á-vis il-Kunsill Lokali, hija storja totalment differenti, u se ngħid għalfejn.  Aħna f’dan il-kuntratt nagħtu l-art għal skopijiet purament sportivi, jiġifieri teknikament jekk ngħidu li SportMalta se tagħti l-art biex tintuża bħala store se nkunu qed noħolqu preċedent li frankament ma nixtieqx li SportMalta tkun involuta fih.  Jiġifieri li qed ngħid huwa li jien ma niddejjaqx li l-iskrittura privata li tirregola l-playing field u l-istore tiġi annessa mal-kuntratt biex tagħti serħan il-moħħ lill-kunsill lokali li l-klabb huwa marbut li jaderixxi lilu nnifsu mal-ftehim marbut bejniethom, mhux mal-Gvern, dwar kif se jaħdmu. 

ONOR. EDWARD ZAMMIT LEWIS:   Ministru, apparti din l-emenda hemm bżonn li tiġi emendata l-iskrittura datata 23 ta’ Diċembru 2025?   

OONR. CLIFTON GRIMA:  Mhemm l-ebda bżonn.  Dawn kienu adulti biżżejjed li ltaqgħu, poġġew madwar mejda u ftehmu.

ONOR. DAVID AGIUS:  Jiġifieri bħalma hemm diġà mdaħħla tat-Tennis Club, qed indaħħlu din ukoll.

ONOR. DARREN CARABOTT:  Naħseb li l-Membri kollha ma’ din il-mejda qed nifhmu, qed naqblu, u rriduha.  L-unika problema li qed inqajmu – u se nerġa’ nagħmel riferenza għal dak li qajjem l-Onor. Zammit Lewis – hija l-kwestjoni legali.

ONOR. EDWARD ZAMMIT LEWIS:  Però, Onor. Carabott, minn spjegazzjoni ulterjuri tal-Ministru Clifton Grima...

ONOR. DARREN CARABOTT:  Minħabba l-preċedent.

ONOR. EDWARD ZAMMIT LEWIS:  Imma hu mhux qed jgħid li se jemenda l-iskrittura tat-23 ta’ Diċembru 2025, imma qed jgħid li l-Kumitat jawtorizza li klawsola 18 ta’...  Jekk naqblu hawn nistgħu nivverbalizzaw testwalment, imbagħad l-Awtorità tirregola ruħha.

ONOR. DARREN CARABOTT:   Lill-Ministru qed nifhmu; fl-aħħar mill-aħħar qed jipproteġi lil SportMalta, l-entità li taqa’ taħt...

ONOR. CLIFTON GRIMA:  L-isport kollu inġenerali.

ONOR. DARREN CARABOTT:  Iva, imma f’dan il-każ qed nirreferi għall-effetti kuntrattwali, legali. Li qed ngħid jiena, dejjem mil-lat ta’ checks and balances, huwa dwar l-inforzabilità tal-kundizzjonijiet ta’ dik l-iskrittura vis-à-vis SportMalta, fis-sens li SportMalta mhijiex marbuta.  

ONOR. CLIFTON GRIMA:  Hekk hu.   SportMalta ma tagħtix użu taħt kwalunkwe titlu jew forma lil entità li mhijiex sportiva, u l-kunsill lokali mhuwiex sportiv, għalkemm ovvjament għandu rwol soċjali.

ONOR. EDWARD ZAMMIT LEWIS:  Il-Ministru qed jgħid li hu jaf biha l-iskrittura.  Issa...

ONOR. DAVID AGIUS:  Issa mhux il-Ministru biss jaf biha, imma dan il-Kumitat u l-Parlament.  (Interruzzjonijiet) Le, differenti għax il-Ministru jista’ jbiddilha waħdu imma l-Kumitat...

ONOR EDWARD ZAMMIT LEWIS:  Qed ngħid il-Ministru bħala l-promotur tal-konċessjoni.  

OONR. DAVID AGIUS:  Imma l-Kumitat jagħti l-approvazzjoni.
ONOR. EDWARD ZAMMIT LEWIS:  Però biex inwieġeb għall-punt li qajjem l-Onor. Carabott, għax huwa punt validu legalment, tajjeb ngħid li l-Lands Authority mhijiex parti mill-pattijiet u l-kundizzjonijiet tal-iskrittura datata 23 ta’ Diċembru 2025, jiġifieri jekk se jkun hemm problema fuqha... 

ONOR. CLIFTON GRIMA: Ma jorbtux lil SportMalta jew lil-Lands Authority.

ONOR. EDWARD ZAMMIT LEWIS:  Il-partijiet li ffirmawha jinfurzaw l-obbligi u l-kundizzjonijiet tagħha.  Mhux hekk?

ONOR. DAVID AGIUS: Jien qed nifhem li aħna, bħala Kumitat, qed naqraw u nifhmu x’hemm miktub fil-ftehim bejn il-Kunsill Lokali tal-Imġarr u Imġarr Football Club, u qed nagħmluha dikjarazzjoni ta’ dan il-Kumitat li qed nagħmlu dan il-ftehim bħala parti integrali minn dan id-dokument li ż-żewġ naħat iridu joqogħdu miegħu. 

ONOR. EDWARD ZAMMIT LEWIS: Imma jien qed ngħid aktar minn hekk. Jien qed ngħid li SportMalta u l-Awtorità tal-Artijiet jafu bih... 

ONOR. STANLEY ZAMMIT: Imma ma torbothomx. 

ONOR. EDWARD ZAMMIT LEWIS: Mhux ma torbothomx. 

ONOR. CLIFTON GRIMA: Le, mhux hekk. 

ONOR. EDWARD ZAMMIT LEWIS: Il-Ministru jaf biha u qed jinfurzaha in kwantu hu, però jekk se tinqala’ kwestjoni fuq l-iskrittura bejn il-partijiet, hija bejn il-partijiet u mhux bejn l-Awtorità u SportMalta. Dak li qed jgħid. 

ONOR. CLIFTON GRIMA: SportMalta ma tagħtix art lill-entità li mhijiex sportiva. Dik hija ċara. Però nifhmu li għall-benefiċċju tal-komunità tal-Imġarr saru laqgħat bejn għaqdiet sportivi, kif inhu indikat b’mod ċar fil-kuntratt bejn il-football club u t-tennis club, u fil-każ tal-istore u tal-playing field hemm ftehim, mhux biss verbalizzat imma miktub, bejn il-partijiet, u dan il-Kumitat għandu l-għarfien li hemm dak il-ftehim. Dik hija xi ħaġa li qegħdin nagħmlu. Ovvjament, jekk tgħidli rigward l-istore, ngħid li  iva, l-istore għandu rwol importanti fil-komunità għax il-kunsill lokali għandu rwol importanti, imma mhux se tkun SportMalta li tagħtih lill-kunsill lokali. Għalhekk l-iskrittura qiegħda kif qiegħda. 

ONOR. DARREN CARABOTT: Dment li l-partijiet kollha konċernati, ċjoè l-kunsill lokali u l-klabb, huma kuntenti b’dan l-arranġament, dik hija… 

ONOR. OMAR FARRUGIA: Kollega, il-partijiet qegħdin kollha preżenti hawnhekk, u fil-kas nistgħu nivverbalizzawha. 

IĊ-CHAIRPERSON: Nitlob li jersqu madwar il-mejda rappreżentant ta’ kull entità.

Is-Sur Paul Vella, Sindku tal-Imġarr, is-Sur Christopher Muscat, Segretarju ta’ Imġarr Football Club, u s-Sur Kevin Paris, President ta’ Imġarr Tennis Club,  resqu madwar il-mejda.

IĊ-CHAIRPERSON:  Is-Sur Vella.

IS-SUR PAUL VELLA: L-ewwel nett nirringrazzjakom talli tajtuna ċans nitkellmu. Nixtieq nirrapporta li wara li konna nafu b’din il-kwestjoni, iltqajna bħala kunsill u ddiskutejnieha fit-tul, mhux darba imma kemm-il darba, imbagħad ftehemna li niltaqgħu mal-football club biex nuruhom il-punti tagħna, u wara diskussjoni twila u kordjali wasalna u dak li ftehemna dak il-ħin ġie miktub, maqbul u ffirmat. Jista’ jikkonferma dan is-segretarju tal-football club. 

IĊ-CHAIRPERSON: Tajjeb ħafna. Is-Sur Muscat. 

IS-SUR CHRIS MUSCAT: Nikkonferma dak li qal is-sindku, u ċjoè li wasalna għal dan il-ftehim. 

IĊ-CHAIRPERSON: Nirringrazzjak. Is-Sur Paris. 

IS-SUR KEVIN PARIS: Naqbel li kellna diskussjonijiet kordjali, però xtaqt nitlob kjarifika dwar dan il-kuntratt. F’paġna 8 hemm miktub li: 

“Oltre dan, SportMalta bħala parti minn dan l-att odjern qiegħda tieħu konjizzjoni tal-istess ftehim privat...”, 

jiġifieri bejn it-tennis club u l-football club. 

“...soġġett li tkun hi li finalment tagħti l-approvazzjoni tagħha jew mod ieħor għal dak propost miż-żewġ entitajiet bejniethom.”. 

ONOR. CLIFTON GRIMA: Nista’ nwieġbek direttament. Ma jfissirx li għax hemm żewġ entitajiet bejnietkom...  Jekk tiftiehmu li se tagħmlu attività li mhijiex sportiva, hemmhekk… 

IS-SUR KEVIN PARIS: Dik hi l-kjarifika li ridt. 

ONOR. CLIFTON GRIMA: SportMalta dejjem se tkun favur l-isports. Jekk wieħed iħares lejn it-track record fl-aħħar snin, anke permezz tal-approvazzjoni, dejjem b’mod unanimu, ta’ dan il-Kumitat, imbagħad eventwalment fil-Plenarja, jara li għaddejna għexieren ta’ kuntratti simili, u SportMalta dejjem ikollha dik il-klawsola li tissalvagwardja f’każ li jkollok min potenzjalment, għalkemm m’iniex qed ngħid li kellna, jiżgarra minn dak li huwa l-ħsieb. Lil hinn minn dak li huwa miktub, hemm anke l-ħsieb. Dan bħal meta jkollna liġijiet – u l-istudenti tal-liġi niftakru li ġejna mgħallma dan – fejn il-leġiżlatur ikollu wkoll l-ħsieb minbarra dak li jkun hemm miktub. 

IS-SUR KEVIN PARIS: Ridt inserraħ moħħi li t-tennis club jiġi ssalvagwardjat. 

ONOR. CLIFTON GRIMA: Kienet mill-ewwel parti integrali mill-ħsieb u l-viżjoni tagħna vis-à-vis l-faċilitajiet li ġustament huma kollha fuq xulxin imma joħloqlok dinamika partikolari. 

IĊ-CHAIRPERSON: Grazzi. Jidher li għandna ftehim bejn il-partijiet.  Nista’ issa ngħaddi sabiex inpoġġi l-mistoqsijia fuq l-emenda kif imressqa u moqrija mill-Ministru. Dawk favur? (Onor. Membri: Aye) Dawk kontra? Agreed. 

L-emenda għaddiet nem. con. 

IĊ-CHAIRPERSON: Il-mistoqisja hija r-riżoluzzjoni bil-kuntratt kif emendat. Dawk favur? (Onor. Membri: Aye) Dawk kontra? Agreed.

Ir-Riżoluzzjoni, bil-kuntratt emendat, għaddiet nem. con. 

IĊ-CHAIRPERSON: Ngħaddu issa għar-riżoluzzjoni li jmiss fuq l-aġenda. 


TRASFERIMENT TA’ PROPRJETÀ LILL-GĦAQDA SAJJIEDA DILETTANTI SLIEMA

IĊ-CHAIRPERSON: Nitlob lill-Ministru Grima sabiex, jekk jogħġbu, iressaq ir-riżoluzzjoni. 

ONOR. CLIFTON GRIMA:  Grazzi, Sur President. Nipproponi: 

“Billi hija l-politika tal-Gvern li jħeġġeġ l-isport kif ukoll is-sehem fil-qasam soċjali ta’ għaqdiet volontarji, il-Gvern tar-Repubblika ta’ Malta beħsiebu jagħti proprjetajiet lill-Għaqda Sajjieda Dilettanti Sliema b' titolu ta’ enfitewsi temporanju, liema proprjetajiet huma deskritti aħjar fl-abbozzi tal-ftehim hawn annessi ma’ din il-Mozzjoni; 

U billi huwa maħsub fil-paragrafu (ċ) tal-artikolu 31 tal-Att dwar Artijiet tal-Gvern (Kapitolu 573), li art li tkun proprjetà tal-Gvern jew amministrata minnu tista’ tiġi trasferita skont riżoluzzjoni speċjali tal-Kamra tad-Deputati li tkun fis-seħħ fil-waqt tat-trasferiment; 

U billi huwa xieraq li t-trasferiment fuq imsemmi jsir skont riżoluzzjoni speċjali tal-Kamra tad-Deputati; 

Għalhekk huwa b'dan riżolut illi l-proprjetajiet fuq imsemmija f’Tas-Sliema, kif deskritti aħjar fl-abbozzi tal-ftehim annessi bħala DOK SS1 u DOK SS2, jiġu mogħtija b’titolu ta’ enfitewsi temporanju lill-Għaqda Sajjieda Dilettanti Sliema għaż-żmien, għall-iskop u skont il-pattijiet u kundizzjonijiet imsemmija fl-istess abbozzi.”.

Sur President, fir-riżoluzzjoni hawn lista tad-dokumenti li huma annessi; l-enfitewsi temporanja, il-club resolution, l-istima tal-perit, il-kalkolu  tas-sussidju u tal-valutazzjoni,  pjanti varji tal-Land Registry, kif ukoll id-dokumenti kollha pertinenti sabiex il-Kumitat ikollu konjizzjoni ta’ dak kollu li qegħdin niddiskutu. Tajjeb wieħed jgħid li din l-għaqda ilha s-snin tagħmel użu minn dawn il-premises u se nkunu qegħdin nagħtuhom stabilità biex ikomplu jagħmlu x-xogħol. Għalkemm forsi mhijiex l-ikbar għaqda li hawn fil-pajjiż, nassigurakom li għandha rwol importanti ħafna anke f’diversi elementi soċjali li huma importanti fil-komunità Sliemiża, komunità li minkejja li llum hija meqjusa waħda kożmopolitana, għandha għeruq li huma profondi fl-istess għaqda li qed nagħtuha l-art. 

IĊ-CHAIRPERSON: Grazzi. Hawn rimarki? L-Onor. David Agius. 

ONOR. DAVID AGIUS: Sur President, bħala Oppożizzjoni naqblu ma’ din ir-riżoluzzjoni, għalkemm ovvjament issa se jkun hemm dilettanti oħrajn li se jitolbu art ukoll. 

ONOR. CLIFTON GRIMA: Bħala Gvern u bħala SportMalta, u anke grazzi lill-Awtorità tal-Artijiet, b’mod kontinwu ngħinu lil diversi għaqdiet sportivi, u nagħmlu enfasi fuq il-fatt li ġaladarba għandek klabb li għal numru ta’ snin għamel użu minn faċilitajiet b’mod ċar ħafna għal skopijiet sportivi u soċjali,  aħna nkunu ta’ spalla għalihom. Fil-każ tal-Għaqda Sajjieda Dilettanti Sliemiżi qed nagħmlu dan kollu biex nassiguraw li nkunu ta’ spalla għalihom fix-xogħol li jagħmlu, kemm mal-komunità anzjana f’Tas-Sliema, kif ukoll maż-żgħażagħ Sliemiżi. 

IĊ-CHAIRPERSON: Grazzi. Il-mistoqsija hija r-riżoluzzjoni kif imressqa u moqrija mill-Ministru Clifton Grima.  Dawk favur? (Onor. Membri: Aye) Dawk kontra? Agreed. 

Ir-Riżoluzzjoni għaddiet nem. con.  

IĊ-CHAIRPERSON:  Iż-żewġ riżoluzzjonijiet li kellna llum għaddew b’mod unanimu, u għaldaqstant fl-ewwel okkażjoni li jkolli se jkun qiegħed nirrapporta fil-Plenarja biex  neżawrixxu dan il-proċess. 

La m’hemmx aktar items fuq l-aġenda tal-lum naġġorna l-Kumitat għal data u b’aġenda li jiġu kkomunikati aktar ‘il quddiem. 

Fil-5.28 p.m. il-Kumitat aġġorna.

